
ማውጫ
የዋና ዳይሬክተር መልዕክት

    የአእምሯዊ ንብረት 
ጥበቃ

 እድሎችና ተግዳሮቶች

ያልተመዘገቡ ታዋቂ እና ባለዝና የንግድ 
ምልክቶች የሕግ ጥበቃ በኢትዮጵያ

   የኢትዮጵያ መጻሕፍት እና 
የደራስያን አሰበ ድርሰት ቅኝት

የአእምሯዊ ንብረት እና የባሕላዊ ሕክምና 
እውቀት

አቶ ወሰን ሙሉ

የአርታኢ ኮሚቴ አባላት አርታኢ 

አቶ አብርዱ ብርሃኑ

አቶ ወንድወሰን ግዛቸው

አቶ ጌታቸው ጣፋ

አቶ ኤልያስ ጥሩነህ

አቶ አዎት ተክሌ

አቶ መሃመድፈርጅ ሱሌማን

የኮሙኒኬሽን ጉዳዮች ዳይሬክቶሬት

አዘጋጅ





አእምሯዊ ንብረትና ወጣቶች፡
 ፈጠራ ለተሻለ ነገ!

የአእምሮ ጠብታ

የዋና ዳይሬክተር መልዕክት

አሁን ባለንበት በእውቀት መር ኢኮኖሚ ውስጥ የሀገራችንን ማህበራዊና 
ምጣኔ ሃብታዊ ዕድገትና ብልጽግና ለማረጋገጥና የህዝባችንን የኑሮ ደረጃ 
በዘላቂነት ለማሻሻል የአእምሯዊ ንብረት ዘርፍን የእድገት አንቀሳቃሽ መሳሪያ 

ማድረግ ያስፈልጋል፡፡ የበለጸጉ ሀያላን አገራት አሁን የደረሱበት የማህበራዊና 
ኢኮኖሚ የዕድገት ደረጃ ዋነኛ ሚስጥር ለሳይንስ፣ ለቴክኖሎጂና ለአእምሯዊ ንብረት 
ጥበቃና ልማት ከፍተኛ ትኩረት በመስጠታቸው እንደሆነ ለሁላችንም ግልጽ ነው፡፡

ሀገራችን እምቅ የአእምሯዊ ንብረት እሴቶች መፍለቂያ እና ብሩህ አእምሮ ያላቸው ወጣቶች 
መገኛ ሀገር ብትሆንም እነዚህን ሃብቶች በአግባቡ በመጠቀም ለምጣኔ ሃብት ዕድገትና ለህዝባችን 
የኑሮ ደረጃ መሻሻል ስንጠቀምበት አይስተዋልም፡፡ አእምሯዊ ንብረትን የእድገት አንቀሳቃሽ 
መሳሪያ ለማድረግ በግብርና፣ በጤና፣ በትምህርት፣ በኢኮኖሚ፣ በአካባቢ ጥበቃ እና በሌሎች 
ሴክተሮች በሚገኙ ፖሊሲዎችና ስትራቴጂዎች ውስጥ ተግባራዊ ማድረግን ይጠይቃል፡፡

ምንም እንኳን ሀገራችን የአእምሯዊ ንብረት ስርዓት መሰረት ከጣለች አጭር ጊዜ 
ቢሆንም ዘርፉን የለውጥ አንቀሳቃሽ መሳሪያ በማድረግ ከግብርና ወደ ኢንዱስትሪ 
መር ኢኮኖሚ በመሸጋገር ፈጣንና ዘላዊ ልማት ለማረጋገጥ የአእምሯዊ ንብረት 
ጥበቃ የሚኖረውን አበርክቶ በመገንዘብ በርካታ አበረታች ተግባራት ተከናውነዋል፡፡ 

ባለስልጣን መስሪያ ቤቱ ከተቋቋመበት ጊዜ ጀምሮ በኮፒራይት፣ በንግድ ምልክትና 
በፓተንት ዘርፎች የሚገኙ የፈጠራ ስራዎች ጥበቃ እንዲያገኙ፣ ተግባራዊ 
እንዲሆኑ፣ ባለመብቶችን ብሎም ሀገርን ከዘርፉ ተጠቃሚ ማድረግ የሚያስችሉ 
የህግ ማዕቀፎችንና የአሰራር ስልቶችን በመንደፍ ተግባራዊ ማድረግ ተችሏል፡፡
 
በዚህም የተነሳ ባለስልጣን መስሪያ ቤቱ በንግድ ምልክት፣ በፓተንትና በቅጅ መብት 
ዘርፎች 40,484 የፈጠራ ስራዎች ማመልከቻዎችን በመቀበል ለ19,458 የፈጠራ 
ባለመብቶች የእውቅና ማረጋገጫ የምስክር ወረቀት ሰጥቷል፡፡ ይህ የምዝገባ መረጃ 
ከሌሎች ሀገራት የምዝገባ ስታትስቲክስ አንጻር ሲመዘን ዝቅተኛ ቢሆንም በአሁኑ 
ወቅት የፈጠራ ስራዎቻቸውን ለማስመዝገብ ወደ ተቋማችን የሚመጡ ደንበኞች 
ቁጥር ከጊዜ ወደ ጊዜ እየጨመረ መምጣቱን በእርግጠኝነት መናገር ይቻላል፡፡
 
ጠንካራ የአእምሯዊ ንብረት ስርዓት በመገንባት የፈጠራ ባለመብቶችን፣ የንግዱ 
ማህበረሰብን፣ የፍትህ አካላትን እና በአጠቃላይ የህዝቡን ግንዛቤ ማሳደግ ቅድሚያ 
የሚሰጠው ጉዳይ በመሆኑ ተቋማችን በዘርፉ የሚስተዋለውን የግንዛቤ ክፍተትና 
የሚፈጠሩ የመብት ገሰሳዎች፣ ስርቆቶች፣ አመሳስሎ መስራት እና ተያያዥ ጉዳዮች 
ዙሪያ በሁለቱ ከተማ መስተዳድሮችና በክልል ከተሞች ተከታታይ ስልጠናዎችን 
በመስጠት ላይ ይገኛል፡፡ ባለስልጣን መስሪያ ቤቱ በቴክኖሎጂ ዘርፍ የተሰማሩ የፈጠራ 
ባለመብቶች፣ የምርምርና ስርጸት ተቋማት እንዲሁም ከፍተኛ የትምህርት ተቋማት 
የፈጠራ ሃሳቦቻቸውን ወደ ተግባር ለመለወጥ የፋይናንስና የቴከኒክ ድጋፎችን አዲሁም 
በፓተንት ሰነዶች የታቀፉ የቴክኖሎጂ ምረጃዎችንና የምርምር ጆርናሎችን የሚያገኙበትን 
ስርዓት ለመዘርጋት ከተለያዩ ባለድርሻና አጋር አካላት ጋር በመሰራት ላይ ይገኛል፡፡

በአሁኑ ወቅት ዓለማችን በምትመራበት የዕውቀት መር ኢኮኖሚ ውስጥ በዜጎች በተለይም 
በወጣቶች የዕለት ተዕለት ኑሮ ውስጥ አእምሯዊ ንብረት የሚኖረውን አበርክቶ በመገንዘብ 
ወጣቶች በፈጠራው ዘርፍ እንዲሳተፉ ማበረታታት፣ ማንቃትና መደገፍ ከሁላችንም 
የሚጠበቅ ተግባር ነው‹፡፡ በዚህ መነሻነት ወጣቶች ለአንድ ሀገር ማህራዊና ምጣኔ ሃብታዊ 
ዕድገት የሚኖራቸውን አስተዋጽኦ በመገንዘብ የዘንድሮው የዓለም አእምሯዊ ንብረት ቀን 
“አእምሯዊ ንብረትና ወጣቶች፡ ፈጠራ ለተሻለ ነገ” በሚል መሪ ሃሳብ በዓለም አእምሯዊ 
ንብረት ድርጅትና በአባል ሀገራት ዘንድ በተለያዩ የግንዛቤ ማሳደጊያ መርሃ ግበሮች በመከበር 
ላይ ይገኛል፡፡ የዚህ መሪ ሃሳብ ዋነኛ ማጠንጠኛ በዓለማችን የሚገኙ የለውጥ አንቀሳቃሽ 
ወጣቶች የሰውን ልጅ ኑሮ ቀላል የሚያደርጉ የፈጠራ ሃሳቦችን በማመንጨት፣ ወደ ተግባር 
በመለወጥና የተሻለ ዓለም በመፍጠር ሂደት ውስጥ የሚኖራቸውን አበርክቶ ለማሳየት ነው፡፡

 የሀገራችን ወጣቶች አሁን ላለውና ለመጨጪው ትውልድ የተሻለና ለሁሉ ምቹ 
ሀገር በመገንባት ሂደት ውስጥ የሚኖራቸው ሚና ከፍተኛ በመሆኑ በትምህርትና 
ከትምህርተ ውጪ የሚገኙ ወጣቶች ላይ በትኩረት መስራትን ይጠይቃል፡፡ 
የዘንድሮው የዓለም አእምሯዊ ንብረት ቀን አዳዲስ የፈጠራ ሃሳቦች መፍለቂያ ከሆኑት ከፍተኛ 
የትምህርት ተቋማት መካከል ከአዲስ አበባ ሳይንስና ቴክኖሎጂ ዩኒቨርስቲ እና ከኢትዮጵያ 
ሰይንስ አካዳሚ በፋይናንስና በሎጀስቲክ አቅርቦት በመተባበር ከ70 በላይ የፈጠራ ባለመብቶች 
ስራዎቻቸውን በተዘጋጀው የፈጠራ ስራዎች አውደ-ርዕይ ላይ እንዲያቀርቡ ተደርጓል፡፡

ኤርምያስ የማነብርሃን (ፒኤችዲ)
የኢትዮጵያ አእምሯዊ ንብረት ባለስልጣን
ዋና ዳይሬክተር

የዋና ዳይሬክተር መልዕክት

ንግድ ምልክት 

የአእምሮ ጠብታ

ያልተመዘገቡ ታዋቂ እና ባለዝና የንግድ ምልክቶች 
የሕግ ጥበቃ በኢትዮጵያ

በፍቅረ ተስፋዬ

የጽሑፉ አጭር ይዘት 

ይህ ጽሑፍ ያልተመዘገቡ ታዋቂ እና ባለዝና 
የንግድ ምልክቶች ሕጋዊ ጥበቃን አስመልክቶ  
በኢትዮጵያ ውስጥ እንዴት እየተሰራ 
እንደሆነጠቋሚ ሃሳብ ለማቅረብ ነው፡፡ አዋጁን 
የማሻሻል ሥራ ሲሰራ በተያዘው ጉዳይ 
አበርክቶ ሊኖራቸው ስለሚችል ተገቢነት 
ያላቸው የአዋጁ ድንጋጌዎች ከዓለም አቀፍ 
ሥሪቶች አንፃር ተቃኝተዋል፡፡ 

በመዝገብ ያልገቡ ታዋቂ የንግድ ምልክቶች 
በአዋጁ እውቅና ያገኙ ቢሆንም አዋጁ 
ራሱ ባስቀመጠው ቅድመ ሁኔታ ምክንያት 
ጥበቃው ተግባራዊ መሆን አልቻለም፡፡ ይኸም 
ታዋቂ  የንግድ ምልክቶችን አባዝቶ ወይም 
አመሳስሎ ማስመዝገብን እና መጠቀም 
መከላከል አልተቻለም፡፡ ይህ ሁኔታ በአጭር 
ጊዜ ውስጥ መፍትሄ ካልተሰጠው ሰፊ የገበያ 
መዳረሻ ለሆነችው ኢትዮጵያ የውጭ መዋዕለ 
ነዋይ ፍሰትን የሚገታ እና ዘርፈ ብዙ 
ተጠቃሚነትን ሊያርቅ የሚችል ነው፡፡ 

1. መግቢያ

ነጋዴዎች ወይም የንግድ ድርጅቶች ለገበያ 
የሚያቀርቧቸውን ዕቃዎቸና አገልግሎቶች 
ከሌሎች መሰል ዕቃዎችና አገልግሎቶች 
ለመለየት የሚጠቀሙበት ምልክት የንግድ 
ምልክት ይባላል፡፡ የንግድ ምልክት ማንኛውም 
ለምዝገባ ብቁ የሆነ የተለያዩ ሰዎችን ዕቃዎች 
ወይም አገልግሎቶች ለመለየት የሚያስችል 
የሚታይ ምስል ነው፡፡1

ዋና ግቡም በንግድ ሥራ ላይ የተሰማሩ 
ሰዎችን መልካም ስምና ዝና በመጠበቅ እና 
በተመሳሳይ እቃዎችና አገልግሎቶች መካከል 
ሊፈጠር የሚችልን መሳከር በማስቀረት 
ለተቀላጠፈ የንግድ እና ኢንዱስትሪ ልማት 
አስተዋጽኦ ማድረግ ነው፡፡2

መሳከር በተለያዩ ሰዎች ዕቃዎች እና 
አገልግሎቶች ወይም በተለያዩ የንግድ 
ሥራዎች መካከል የሚፈጠር የንግድ 
አሉታዊ ገጽታ ነው፡፡3  ውጤቱም በነጋዴው 
መልካም ስም እና ዝና እንዲሁም በደንበኞች 
ጥቅም ላይ በተለያየ ደረጃ ጉዳት ማድረስ 
ነው፡፡ የንግድ ምልክት ጥበቃ አንዱ ዓላማ 
እነዚህን ጉዳቶች ማስቀረት ነው፡፡

የንግድ ምልክት መብት ምልክቱን 
በማስመዝገብ ወይም ሳይመዘገብ ግልጋሎት 
ላይ በማዋል ሊገኝ ይችላል፡፡በኢትዮጵያ 
የፀና የንግድ ምልክት ባለቤትነት መብት 
የሚገኘው የንግድ ምልክት የምስክር ወረቀት 
ሲሰጥ ነው፡፡4  ይሁንና በመዝገብ ያልገቡ 
በሚገባ የሚታወቁ እና ኢትዮጵያ ውስጥ 
ግልጋሎት ላይ የዋሉ የንግድ ምልክቶች 
በልዩ ሁኔታ ጥበቃ የሚያገኙ መብቶች 
ናቸው፡፡ 5

የዚህ ጽሑፍ ዓላማ በመዝገብ ያልገቡ 
በሚገባ ታዋቂ የንግድ ምልክቶች በኢትዮጵያ 
እንዴት ጥበቃ እንደሚያገኙ ማሳየት ነው፡
፡ ጽሁፉ በሦስት ክፍሎች የተከፋፈለ ሲሆን 

1 የንግድ ምልክት ምዝገባና ጥበቃ አዋጅ ቁጥር 501/98 አንቀጽ 2 (12)
2 ዝኒ ከማሁ 
3WIPO Intellectual Property Handbook: Policy, Law and Use, p.86
4አዋጅ ቁጥር 501/98 አንቀጽ 4
5የአዋጅ ቁጥር 501/98 አንቀጽ 7 (2)

የመጀመሪያው መግቢያውን ጨምሮ በሚገባ 
ታዋቂ የንግድ ምልክቶች ምን እንደሆኑ 
ሲያስቃኘን ሁለተኛው የሕጉን አመጣጥ እና 
ምንጭ በአጭሩ ያሳየናል፡፡ 
ሦስተኛው ስለታዋቂ የንግድ ምልክቶች ጥበቃ 
አሁናዊ ሁኔታ የተመለከተ እና የምክረ ሃሳብ 
መደምደሚያ ይዞ የቀረበ ነው፡፡

 
2.ስለታዋቂ የንግድ ምልክቶች ትርጓሜ

ታዋቂ የንግድምልክቶች በፓሪሱ 
የኢንዱስትሪያዊ ንብረት ዓለም ዓቀፍ 
ስምምነት (1883) (ከአሁን በኋላ የፓሪስ 
ስምምነት) አንቀጽ 6bis ም ሆነ ንግድ ነክ 
የአእምሯዊ ንብረት መብቶች ስምምነት 
(ከአሁን በኋላ ትሪፕስ/ (TRIPS Agree-
ment/) አንቀጽ 16 (3) ትርጉም 
አልተሰጠውም፡፡ ይህም የሚያሳየው የንግድ 
ምልክት ታዋቂ ነው አይደለም ማለት 
ለአገራት የተተወ መሆኑን ነው፡፡ እንደ 
ዓለም አቀፉ የንግድ ማህበር ቅኝት ታዋቂ 
ወይም ባለዝና የንግድ ምልክቶች ባካበቱት 
መልካም ስም ወይም ዝና ምክንያት ተራ 
ከሆኑት የንግድ ምልክቶች የበለጠ ሰፊ 
ጥበቃ የሚያገኙ የንግድ ምልክቶች ናቸው፡
፡ 6ኢትዮጵያ የፓሪስ ወይም የዓለም ንግድ 
ድርጅት አባል ባትሆንም የታዋቂ የንግድ 
ምልክት ጥበቃን በተመለከተ በሕጓ እውቅና 
ሰጥታው ይገኛል፡፡

የንግድ ምልክት ምዝገባ እና ጥበቃ አዋጅ 
ቁጥር 501/98 (ከአሁን በኋላ አዋጁ) ለታዋቂ 
የንግድ ምልክቶች ትርጓሜ ሳይሰጥ የንግድ 
ምልክት ታዋቂ ነው አይደለም የሚባልባቸውን 
ሁኔታዎች ወስኖ ያስቀምጣል፡፡
በዚህም መሠረት የንግድ ምልክት 
በኢትዮጵያ ውስጥ ታዋቂ ነው አይደለም 
ለማለት አግባብነት ያለው የህብረተሰብ 
ክፍል ስለንግድ ምልክቱ ያለውን ዕውቀት 
እንዲሁም የንግድ ምልክቱን የማስተዋወቅ 
ሥራ በመሥራት ምክንያት የተገኘ ዕውቀት 
ጭምር ግምት ውስት በማስገባት ይሆናል፡፡
7ይህ ድንጋጌ የትሪፕስ አንቀጽ 16(2) ድንጋጌ 
ለስምምነቱ አባል የተነገረ ከመሆኑ ውጪ 
በይዘት ተመሳሳይ እና የተጣጣመ ነው፡
፡ የንግድ ምልክቱን የማስተዋወቅ ሥራ 
በመሥራት የተገኘ ዕውቀትን ጨምሮ አግባብ 
ያለው የህብረተሰብ ክፍል ስለንግድ ምልክቱ 
ያለውን ዕውቀት ግምት ውስጥ ያስገባል፡፡

እንግዲህ ምልክቱ ታዋቂ ነው አይደለም 
ለማለት አግባብነት ያለው የህብረተሰብ 
ክፍል ስለንግድ ምልክቱ ያለው እውቀት፣ 
እውቀቱም የንግድ ምልክቱን ለማስተዋወቅ 
የተሠራውን ሥራ ከግምት ውስጥ ማስገባት 
ያስፈልጋል ማለት ነው፡፡ የዓለም አእምሯዊ 
ንብረት ድርጅት (ከአሁን በኋላ ዋይፖ/
WIPO/) የጥምር ጉባኤ ምክረ ሃሳብም ለዚሁ 
መመሪያ ተመሳሳይ መፍትሄ አቅርቧል፡፡ 

 

 6 https://.www.inta.org/topics/famous-well-known-marks  last accessed at May 30, 2022
 7 የአዋጅ ቁጥር 501/98 አንቀጽ 23 (2)

ንግድ ምልክት

አንድን የንግድ ምልክት ታዋቂ ነው ወይም 
አይደለም ለማለት የስምምነቱ ህብረት 
እና የዓለም አእምሯዊ ንብረት ድርጅት 
ጠቅላላ ጉባኤ ባወጣው የጋራ ምክረ ሃሳብ 
የሚከተሉት መመሪያዎችበመረጃ ሰጪነት 
ታሳቢ ተደርገዋል፡፡8
 
    የንግድ ምልክቱ አግባብ ባለው ህብረተሰብ 
የሚታወቅበት ደረጃ ወይም ያገኘው ዕውቅና፤

    የንግድ ምልክቱ ግልጋሎት ላይ 
የነበረበት ጊዜ፣ መጠን እና ጂኦግራፊያዊ 
ክልል፣ 

    ማስታወቂያዎችን ወይም የሕዝብ 
እይታን ጨምሮ የንግድ ምልክቱ ጥቅም 
ላይ የዋለባቸውን ዕቃዎች ወይም 
አገልግሎቶች በንግድ ትርኢቶች ላይ ወይም 
ኤግዚብሽን ለማስተዋወቅ የወሰደው ጊዜ፤ 
መጠን  እና ጂኦግራፊያዊ ክልል፣

    የምልክቱን ግልጋሎት ወይም ዕውቅና 
ለማሳየት ያህል ምዝገባ የተደረገባቸው 
ወይም ማመልከቻ የቀረበበት ጊዜና 
ጂኦግራፊያዊ ክልል ፣ 

    የመብት ማስከበር ጥያቄን በተመለከተ 
ስኬት መኖሩን የሚያሳይ መረጃ በተለይ 
የንግድ ምልክቱ በሚገባ ታዋቂ ስለመሆኑ 
አግባብ ባላቸው ባለሥልጣኖች የተሰጠ 
ማስረጃ

    ከምልክቱ ጋር በተያያዘ ያለው ዋጋ  
አግባብነት ያለው የህብረተስብ ክፍል ማንነት 
በእያንዳንዱ ልዩ ጉዳይ እየተለየ የሚወሰን 
ይሆናል፡፡

የንግድ ምልክቱ የዋለባቸውን ዕቃዎች ወይም 
አገልግሎቶች ሸማች ህብረተሰብ፣ በስርጭት 
መስመር ላይ ተዋናኝ የሆኑ ሰዎች ወይም 

በንግድ ማዕቀፉ ውስጥ ተዋናኝ የሆኑ ሰዎች 
አግባብነት ላለው የህብረተስብ ክፍል ጥቂት 
ማሳያዎች ሲሆኑ የንግድ ምልክቱ በአንደኛው 
የህብረተሰብ ክፍል ብቻ መታወቅ በቂ ሆኖ 
ይወሰዳል፡፡ 9ሌላው ከትርጓሜ ጋር የሚናሳ 
ችግር በታዋቂ እና ባለዝና ንግድ ምልክቶች 
መካከል ያለው ተዛምዶ ነው፡፡ 

 
ታዋቂ የንግድ ምልክቶች እና ባለዝና የንግድ 
ምልክቶች በእንግሊዘኛው (Well-known 
and famous trademarks) ወይም (wide-
ly-known trademarks, trademarks with 
good reputations) እየተባሉ በተለዋጭ 
ጥቅም ላይ ሲውሉ ይታያል፡፡ ነገር ግን 
ወደትርጓሜ ስንመጣ ስምምነት የለም፡፡

የፈረንሳይ የአእምሯዊ ንብረት ኮድ ታዋቂ 
እና ባለዝና የንግድ ምልክቶችን በንግዱ 
ዘርፍ ውስጥ ትልቅ እውቅና ያላቸው እና 
ሰፊ ዓለም አቀፋዊ እውቅና ያገኙ በማለት 
ይከፍላቸዋል፡፡ 10የባለዝና የንግድ ምልክቶች 
የመታወቅ ደረጃ ከታዋቂ የንግድ ምልክቶች 
የበለጠ ነው፡፡11 ይህ የመታወቅ ደረጃ ልዩነት 
የጥበቃ ወሰን ልዩነት ያስከትላል፡፡

ባለዝና የንግድ ምልክቶች ታዋቂ ከሆኑት 
ይልቅ ሰፊ የጥበቃ ወሰን አላቸው፡፡ ማለትም 
ባለዝና የንግድ ምልክቶች ጥቅም ላይ 
ከዋሉባቸው ዕቃዎች ወይም አገልግሎቶች 
ዘርፍ ውጪ በሁሉም ዓይነት ዘርፎች ልዩ 
ጥበቃ የሚያገኙ ናቸው፡፡ ቢሆንም የፓሪስ 
የኢንዱስትሪያዊ ንብረት ዓለም ዓቀፍ 
ስምምነት አንቀጽ 6bis ታዋቂ የንግድ 
ምልክቶች ብቻ ስለሚል የትርጉም ውዝግብ 
የሚያስከትል አይሆንም፡:

የትሪፕስ ስምምነት በመዝገብ ለገቡ ታዋቂ 
የንግድ ምልክቶች ሰፊ የጥበቃ ወሰን 
ይሰጣል፡፡ 12ከዚሁ ድንጋጌ ጋር በተጣጣመ 
መልኩ አዋጁም በመዝገብ ለገቡ ታዋቂ 
የንግድ ምልክቶች ሰፊ ጥበቃ ያደርጋ፡፡

8 .WIPO Joint Recommendation Concerining Trade Mark Licenses September 25 to October 2-2000.”
9 .ከማሁ	
10.WIPO/IP/CAI/1/03/8.A  

11.Elizabeth E. Houlihan; 2011  pdf                12.TRIPS Agreement አንቀጽ 16 (3)

ያም የንግድ ምልክቱን ሕዝብን ሊያሳስት 
በሚችል አኳኋን ከሌሎች እቃዎች ወይም 
አገልግሎቶች ጋር እንዳይጠቀሙ ለመከልከል 
የተሰጠው መብት ነው፡፡13ወደፊት እንደምናየው 
በመዝገብ ያልገቡ ታዋቂ የንግድ ምልክቶች 
ግን ይህ መብት አልተሰጣቸውም:: 

ሲጠቃለል ታዋቂ የንግድ ምልክቶች በዓለም 
አቀፍ ስምምነቶች ትርጉም የተሰጣቸው 
ካለመሆኑ ጋር ተያይዞ አገራት የየራሳቸውን 
መለያ መመሪያ በሕጋቸው ማካተታቸው 
የተለመደ ነው፡፡ አዋጁም ለዚሁ ዓላማ 
ያስቀመጠውን የመለያ መመሪያ የስምምነቱ 
ህብረት እና የዓለም አእምሯዊ ንብረት 
ድርጅት ጠቅላላ ጉባኤ ካወጣው የጋራ ምክረ 
ሃሳብ ጋር በማጣጣም መፍትሄ መስጠት 
የሚቻል ይሆናል፡፡ 

3.በሚገባ ታዋቂ ስለሆኑ የንግድ 
ምልክቶች ጥበቃ ሕግ አመጣጥ እና 
ምንጭ 

በዓለም አቀፍ የንግድ ሥራ እንቅስቃሴ ታዋቂ 
የንግድ ምልክቶች ወሰን ተሻጋሪ ከመሆናቸው 
ጋር ተያይዞ ከግዛታቸው ውጪ ጥበቃ 
የሚያገኙበት ሥርዓት የተበጀው  በዓለም 
አቀፍ ሥሪት አማካይነት ነው፡፡14የፓሪስ 
ስምምነት እና በኋላ እሱን አጠናክሮ ያሻሻለው 
የዓለም የንግድ ድርጅት ትሪፕስ ስምምነት 
በመዝገብ ላልገቡ ታዋቂ የንግድ ምልክቶች 
ሕጋዊ ጥበቃ መሠረት የጣሉ ናቸው፡፡

የፓሪስ ስምምነት አንቀጽ 6bis (bis የሚለው 
የፊደሎች ቅንጅት የማሻሻያ ተከታታይነትን 
ያመለክታል) ድንጋጌ ወደ ስምምነት ሰነዱ 
የተካተተው በ1925 ሄግ በተደረገው ጉባኤ 
ነው፡፡ 15በድንጋጌው መሠረት አባል አገራት 
በሚገባ ታዋቂ ከሆነ የንግድ ምልክት ጋር 

አንድ ዓይነት ወይም ሊያሳስት በሚችል 
ደረጃ ተመሳሳይ ወይም ትርጉሙን ከያዘ 
የንግድ ምልክቱን ምዝገባ እምቢ እንዲሉ፣ 
በመዝገብ ከገባም እንዲሠርዙ ወይም 
ጥቅም ላይ መዋሉን እንዲከለክሉ ግዴታ 
ያስቀምጣል፡፡ 

የትሪፕስ ስምምነትአንቀጽ 16 (2) የፓሪስ 
ስምምነት አንቀጽ 6bis በአገልግሎቶች ላይም 
እንደአግባቡ ተግባራዊነቱን አስፍቶታል፡
፡ በተጨማሪም የትሪፕስ አንቀጽ 16 (3) 
ይንኑ ድንጋጌ የጥበቃ ወሰኑን በማስፋት 
በመዝገብ ለገቡ ታዋቂ የንግድ ምልክቶች 
እንደአግባቡ ተፈጻሚ እንዲሆን ይደነግጋል፡
፡
ኢትዮጵያ ከ 1990 ዓ.ም ጀምሮ የዓለም 
አእምሯዊ ንብረት ድርጅት ማቋቋሚያ 
ኮንቬንሽንን በአዋጅ ቁጥር 90/90 ተቀብላ 
የድርጅቱ አባል ሆና ቀጥላለች፡፡ይኸም 
የፓሪስ ስምምነት ወይም የዓለም ንግድ 
ድርጅት ስምምነት ፈራሚ ባትሆንም 
የአእምሯዊ ንብረት ሥሪቶቻችንን ለማዘመን 
እና በርካታ ቴክኒካዊ ድጋቾችን ለማግኘት 
ረድቷል ማለት ይቻላል፡፡ እንግዲህ የታዋቂ 
የንግድ ምልክቶች በአዋጁ መካተትም ከዚህ 
ውጪ ይሆናል ተብሎ አይገመትም፡፡ 

 13የአዋጁን አንቀጽ 7 (3) ይመለከቷል
 14WIPO Publication No.611(E)
 15ዝኒከማሁ

ንግድ ምልክት

የአእምሮ ጠብታ

በአጠቃላይ በሚገባ ታዋቂ የንግድ ምልክቶች 
የሕግ ጥበቃ ምንጭ ከመሠረቱ የፓሪስ 
ስምምነት አንቀጽ 6bis እና የትሪፕስ 
ስምምነት አንቀጽ 16 (2) እና (3) ናቸው 
ማለት ይቻላል፡፡ ከዓለም አቀፍ ሥሪቶቹ 

ጋር በተጣጣመ በኢትዮጵያ ላልተመዘገቡ እና 
ለተመዘገቡ በሚገባ ታዋቂ የንግድ ምልክቶች 
አዋጁ በአንቀጽ 7 (2) እና (3) መሠረት ጥበቃ 
ያደርጋል፡፡16

 

   4.ስላልተመዘገቡ ታዋቂ የንግድ       
ምልክቶች ጥበቃ በኢትዮጵያ

በመግቢያችን ላይ የኢትዮጵያ የንግድ ምልክት 
አዋጅ በተወሰነ ደረጃ በመዝገብ ላልገቡ 
የንግድ ምልክቶች ጥበቃ እንደሚያደርግ 
የተገለፀ እና ጥበቃ ከሚደረግላቸውም 
መብቶች አንዱ በሚገባ ታዋቂ የንግድ 
ምልክት እንደሆነ ተመልክተናል፡፡ በመዝገብ 
ያልገቡ በሚገባ ታዋቂ የንግድ ምልክቶች 
በገነቡት መልካም ስም ወይም ዝና በተወሰነ 
ደረጃ የመጀመሪያ ተመዝጋቢነት መርህ 
ልዩ ሁኔታ ሆነው ጥበቃ የሚያገኙ ናቸው፡
፡ ስለዚህ ለተመሳሳይ ዕቃዎች ወይም 
አገልግሎቶች ምልክቶቹን በቀጥታ አመሳስሎ 
ወይም አቀራርቦ የሚቀርብ የምዝገባ ጥያቄ 
በአዋጁ ተቀባይነት አያገኝም፡፡ 17ከላይ 
እንደተመለከተው በመዝገብ የገቡና እና 
ያልገቡ ታዋቂ የንግድ ምልክቶች የጥበቃ 
ወሰን ይለያያል፡፡ 

በመዝገብ በገቡና እና ባልገቡ ታዋቂ የንግድ 
ምልክቶች መካከል ያለው ልዩነት ምዝገባ 
ላይ የተመሠረት ነው፡፡ ለምሳሌ በመዝገብ 

የገባ ታዋቂ የንግድ ምልክት ባለቤት የንግድ 
ምልክቱን ሌሎች ሰዎች አባዝተው ወይም 
አስመስለው ወይም ትርጉሙን ለተመሳሳይም 
ሆነ ለማይመሳሰሉ ዕቃዎች ወይም 
አገልግሎቶች እንዳይጠቀሙ ለመከልከል 
የሚችል ሲሆን በመዝገብ ያልገባ ታዋቂ 
የንግድ ምልክት ባለቤት ግን መከልከል 
የሚችለው የንግድ ምልክቱ በተመሳሳይ 
ዕቃዎች ወይም አገልግሎቶች ላይ ብቻ ጥቅም 
ላይ እንዳይውል ነው፡፡18
 
ከዚህም በመነሳት የንግድ ምልክት ባለቤቶች 
ይገባናል የሚሉትን መብት አዋጁ ከሚሰጣቸው 
የመብት ወሰን አንፃር ሊያገናዝቡ ይገባል 
ማለት ነው፡፡ ጥላሁን እስማኤል የአዋጁን 
አንቀጽ 26 (2) (ለ እናሐ) ከትሪፕስ አንቀጽ 
16 (3) ጋር በማነፃጸር ኢትዮጵያ በዓለም 
አቀፍ ስምምነቶች ለታዋቂ የንግድ ምልክቶች 
ልታደርግ ያሰበችው ጥበቃ የትሪፕስ 
ስምምነት የሚጠይቀውን ወሰን ያለፈ ነው 
ብሎ ብሔራዊ ጥቅሞቻችንን በሚጎዳ መልኩ 
ሚዛን የጎደለው እንደሆነ ይተቻል፡፡19

 16.የአዋጁ አንቀጽ 7(2) እና (3)
 17.የአዋጁ አንቀጽ 7 (2)
 18.የአዋጁ አንቀጽ 7 (2) እና (3) 
 19.Protection of well-known trademarks in Ethiopia : 
A Comparative treatise under the trademark proclamation 
available athttps://haramayajournas.org last accessed at Mar.09, 2022  

ኢትዮጵያ በዓለም አቀፍ ስምምነቶቹ 
ልትሰጥ ከሚገባት በላይ የተለየ ልግስና 
በአዋጁ አልተመለከተም፡፡ በአዋጁ አንቀጽ 
26 (2) (ለ እናሐ) መሠረት ጥበቃ 
የሚያገኙትም የንግድ ምልክቶች በአዋጁ 
አንቀጽ 7 (3) መሠረት በመዝገብ የገቡ 
እንጂ በመዝገብ ያልገቡ ታዋቂ የንግድ 
ምልክቶች ይህ መብት እንደሌላቸው 
ማስተዋል ተገቢ ነው፡፡

በመዝገብ ላልገቡ ታዋቂ የንግድ 
ምልክቶች የሚደረገው ጥበቃ ተመሳሳይ 
የንግድ ምልክቶች ለተመሳሳይ 
ዕቃዎች ወይም አገልግሎቶች ጥቅም 
ላይ ውለው መሳከርን እንይዳፈጥሩ 
ለመከላከል ነው፡፡ ስለዚህ የንግድ 
ምልክቱ ባለቤት ምዝገባውን ለመቃወም 
ወይም ተመዝግቦም እንደሆነ ምዝገባው 
እንዲሻር ለማድረግ ሕጋዊ ሁኔታ 
ይፈጥርለታል፡፡20 ይህም ሁኔታ ኢትዮጵያ 
የፓሪስ ስምምነትን  መቀበያ እረቂቅ 
አዋጅ ፀድቆ እስከምትፈርም መዘግየቱ 
አይቀርም፡፡ 

በመዝገብ ላልገቡ በሚገባ ታዋቂ ምልክቶች 
ጥበቃ አዋጁ ያስቀመጠው ቅድመ ሁኔታ 
እስካአሁን አልተሟላም፡፡ የአዋጁ አንቀጽ 
23 (1) ጥበቃ ስለሚደረግላቸው ታዋቂ 
የንግድ ምልክቶች የተወሰኑ ቅድመ 
ሁኔታዎችን ያስቀምጣል፡፡ በዚህም 
መሠረት በመዝገብ ያልገባ ታዋቂ የንግድ 
ምልከት በኢትዮጵያ ጥበቃ የሚደረግለት 
ኢትዮጵያ አባል በሆነችበት ዓለም አቀፍ 
ስምምነት አባል አገር ውስጥ እንደ ታዋቂ 
የንግድ ምልክት ጥበቃ የሚደረግለት 
እና በኢትዮጵያም ታዋቂ ሲሆን ነው፡፡21

ከተመለከቱት ቅድመ ሁኔታዎች መካከል 
ኢትዮጵያ አባል በሆነችበት ዓለም አቀፍ 
ስምምነት የሚለው ለተነሳንበት ጉዳይ 
መቋጫ ይሆነናል፡፡ ምክንያቱም ለታዋቂ 
የንግድ ምልክት ጥበቃ ሌሎች አስቻይ 
ሁኔታዎች በዚህ ቅድመ ሁኔታ መሟላት 
ላይ የተመሠረቱ ናቸው፡፡ በሚገባ ታዋቂ 
የሆኑ የንግድ ምልክቶች በአዋጁ መሠረት 
ጥበቃ የሚደረግላቸው ኢትዮጵያ የዓለም 
አቀፍ ስምምነት አባል ስትሆን ነው፡፡ ለዚህ 
ጉዳይ ሲባል የዓለም አቀፍ ስምምነት 
አባልነት አንድም የፓሪስ ስምምነትን 
ወይም የዓለም ንግድ ድርጅትን ወይም 
ሁለቱንም በመቀላቀል ሊገኝ የሚችል 
ነው፡፡22

የአእምሯዊ ንብረት ጥበቃን አስመልክቶ 
እስካሁን ኢትዮጵያ አባል የሆነችበት 
ዓለም አቀፍ ስምምነት የለም፡፡ ከዚህም 
መረዳት የምንችለው በመዝገብ ካልገቡ 
ታዋቂ የንግድ ምልክቶች ጋር በተያያዘ 
ተገቢነት ያላቸው የአዋጁ ድንጋጌዎች 
ተግባራዊ ሊሆኑ እንደማይሆኑ ነው፡፡ 
የዓለም አቀፍ ስምምነት አባልነትን ቅድመ 
ሁኔታ እስኪሟላ ድረስ ያልተመዘገቡ 
ታዋቂ የንግድ ምልክቶችን በተመለከተ 
በአዋጁ አንቀጽ 7 (2) መሠረት የሚቀርቡ 
የተቃውሞ ወይም የይሻርልኝ አቤቱታዎች 
የሚስተናገዱ አይሆኑም፡፡

 ይህ የውጭ መዋእለነዋይ ፍሰትን 
በእጅጉ የሚጎዳ እና የአገሪቱንም ጥቅም 
የሚገደብ ሁኔታ ነው፡፡ ምናልባትም 
በኢትዮጵያ ውስጥ ግልጋሎት ላይ ያሏሉ 
ታዋቂ ወይም ባለዝና የንግድ ምልክቶች 
የንግድ ምልክቶቻቸው ያላግባብ ጥቅም 
ላይ ውለው ወይም በሌሎች ተመዝገብው 
ከሆነ የወደፊት እንቅስቃሴያቸውም 
የተገደበ ሊሆን ይችላል፡፡ 

 20.የአዋጁ አንቀጽ 13 እና አንቀጽ 36 
 21.የአዋጁ አንቀጽ 23 (1) 
 22.የአዋጁ አንቀጽ 23 (1) 

ንግድ ምልክት

የአእምሮ ጠብታ

በመዝገብ ላልገቡ ታዋቂ  የንግድ ምልክቶች 
ጥበቃ እንቅፋት የአዋጁ ቅድመ ሁኔታ 
አለመሟላት ብቻ ሳይሆን የክፉ ልቦና የንግድ 
ምልክት ምዝገባ አመልካቾችን ለመግታት 
የሚያስችል ሕግ በአዋጁ አለማካተቱ ሌላው 
ችግር ነው፡፡ ታዋቂ እና ባለዝና የንግድ 
ምልክቶችን አመሳስሎ የመጠቀም እና 
የማስመዝገብ አዝማሚያን መከላከልና ማስቆም 
የሚቻለው በተጠና ሥርዓት ነው፡፡ ክፉ ልቦና 
በንግድ ምልክት ሕግ ቁልፍ ስፍራ ካላቸው 
መርሆች ውስጥ አንዱ ነው፡፡ በክፉ ልቦና 
በመዝገብ የገባን የንግድ ምልክት ለመሻር 
የሚቀርብ ጥያቄ በማንኛውም ጊዜ ሊቀርብ 
ይችላል፡፡ 23ይህ አስተምህሮ ለመጻኢው የአዋጁ 
መሻሻል ታሳቢ ይሆናል ተብሎ ይታመናል፡፡

   ማጠቃለያ እና ምክረ ሃሳብ 

ያልተመዘገቡ ታዋቂ እና ባለዝና የንግድ 
ምልክቶች ሕጋዊ ጥበቃ አስመልክቶ በኢትዮጵያ 
ያለውን ሁኔታ አዋጁ  ከዓለም አቀፍ 
ስምምነቶች ፍላጎት አንፃር ተዳሷል፡፡ በመዝገብ 
ያልገቡ ታዋቂ የንግድ ምልክቶች በአዋጁ 
እውቅና ያገኙ ቢሆንም እዚያው በተቀመጠ 
ቅድመ ሁኔታ አለመሟላት ተግባራዊ ሊሆን 
አልቻለም፡፡ ይህም ካስከተላቸው ችግሮች 
መካከል የሚከተሉትን ይጨምራል 

   ታዋቂ እና ባለዝና የንግድ ምልክቶች 
በሌሎች ሰዎች ያለከልካይ ጥቅም ላይ ውለዋል 
ይውላሉ፤

   ታዋቂ እና ባለዝና የንግድ ምልክቶችን 
በማስመሰል ከሚቀርቡ አጭበርባሪ እቃዎች 
ወይም አገልግሎቶች ሕብረተሰቡን መታደግ 
አልተቻለም፣

  የውጭ መዋእለ ነዋይ አቅራቢዎችን 
ስለማይበረታቱ ለንግድ እና ኢንዱስትሪ ልማት 
ያላቸው አበርክቶ ተገድቧል ወይም ይገደባል፤

23.   WIPO Joint Recommendation፡ 2000 አንቀጽ 4 (5)

  በቀጠናው ትልቅ የገበያ መዳረሻ 
ብንሆንም ለውጤታማ ገበያ ምቹ ሁኔታ 
ባለመፈጠሩ አገሪቱ ልታገኝ የሚገባትን 
ጥቅም አጥታለች ወይም ታጣለች፣

      አገሪቱ በዓለም አቀፍ ንግድ እንቅስቃሴ 
በሚኖራት ሚና ተደማጭነት ታጣለች፡፡

        ምክረ ሃሳብ

ከላይ በማጠቃለያው የተጠቀሱ አንኳር 
ችግሮች ዓለም አቀፋዊ ታዋቂነት እና 
ዝና ያላቸው የንግድ ምልክቶች በኢኮኖሚ 
እንቅስቃሴ ትልቅ ተጽእኖ ፈጣሪ ኋይሎች 
ስለሆኑ ኢትዮጵያንም የዚህ እድል ተቋዳሽ 
ለማድረግ የሚከተሉት ምክረ ሃሳቦች 
ቀርበዋል፡፡ 

   የተጀመረው የሕግ ማሻሻል ሥራ 
ታዋቂ እና ባለዝና የንግድ ምልክቶችን 
ጥበቃ ተግባራዊ ለማድረግ ጥረት ቢደረግ፤

  የፓሪስ ስምምነትን ለመቀላቀል 
የተጀመረው ሥራ በትኩረት ተሰርቶ ረቂቅ 
አዋጁ እነዲጸድቅ ተገቢው ክትል ቢደረግ፤

      ሕጉን ከዓለም አቀፍ የሕግ መርሆች 
ጋር ለማጣጣም ቢሰራ፣

     የክፉ ልቦና አመልካቾች መቆጣጠሪ 
ሕግጋት በሚሻሻለው አዋጅ ውስጥ ማኖር 
አጥብቆ የሚመከሩ ናቸው፡፡



                                የማጣቀሻ ዝርዝር 

1.	 ሕጎችና ዓለም አቀፍ ስምምነቶች
1.1.	 የንግድ ምልክት ምዝገባ እና ጥበቃ አዋጅ ቁጥር 501/98 ፌደራል ነጋሪት ጋዜጣ 

አሥራሁለተኛ ዓመት ቁጥር 37 /1998
1.2.	 Final Act Embodying the Results of the Uruguay Round of Multilateral Trade Negotiations, 
Marrakesh Agreement Establishing the World Trade Organization, signed at Marrakesh (Morocco), 
April 15, 1994; Annex IC, Agreement on Trade-Related Aspects of Intellectual Property Rights (here 
in after called TRIPS), reprinted in The Results of the Uruguay Round of Multilateral Trade Negotia-
tions—The Legal Texts, 1–19, 365–403, GATT Secretariat, Geneva (1994)
1.3.	 Paris Convention for the Protection of Industrial Property of March 20, 1883, as revised 
at Brussels on Dec.14, 1900, at Washington on June 2, 1911, at The Hague on November 6, 1925, at 
London on June 2, 1934, at Lisbon on Oct. 31, 1958, at Stockholm on July 14, 1967, and as amended 
on Sept. 28, 1979
1.4.	 WIPO, Joint Recommendation Concerning Provisions on the Protection of Well-Known 
Marks, Standing Committee on the Law of Trademarks, Industrial Designs and Geographical Indica-
tions, adopted by the Assembly of the Paris Union for the Protection of Industrial Property and the 
General Assembly of the WIPO, Thirty-Fourth Series of Meetings of the Assemblies of the Member 
States of WIPO, Geneva, September 20 to 29, 

1.	 መጽሐፍት የፒዲኤፍ ጽሑፎች እና የኢንተርኔት ሕትመቶች
1.1.	 Elizabeth E. Houlihan( 2011) Famous marks paper: available at https://www.scribd.com 
documents
1.2.	 Hà Th_ Nguy_t Thu (2010)Well-Known Trademark Protection Reference to the Japanese 
experience National Office of Intellectual Property of Vietnam (NOIP) 384-386 Nguyen Trai, Thanh 
Xuan, Ha Noi, Vietnam available at  https://www.wipo.int  last accessed at App.29, 2015
1.3.	 Japan Patent Office, Protection of Well-Known and Famous Trademarks: Asia-Pacific 
Industrial Property Center, JIII 2004, available at https://www.jpo.go.jp, pdflast accessed at Mar.03, 
2022

1.4.	 Tilahun Esmael Kassahun (2012): Protection of well-known trademarks in Ethiopia: A 
Comparative treatise under the trademark proclamation:available at https://haramayajournas.org, 
pdf 98580-ArticleT…0-20131211.pdf last accessed at Mar.11, 2022  
1.5.	 WIPO, THE PROTECTION OF WELL-KNOWN TRADEMARKS national seminar on 
intellectual property organized by the World Intellectual Property Organization (WIPO) in cooper-
ation with the Cairo University, Arab Republic of Egypt 2003 available at https://www.wipo.intlast 
accessed at Feb.25, 2022  
1.6.	 WIPO, Intellectual Property Handbook: Policy, Law and UseWIPO PUBLICATIONNo. 489 
(E),  

	



16

የአእምሮ ጠብታ

የአእምሮ ጠብታ

                             ሐሰሣ ፍትሕ
የኢትዮጵያ መጻሕፍት እና የደራስያን አሰበ ድርሰት ቅኝት

በደሳለኝ ስዩም

መግቢያ

ቀደምቱ የሥነ-ጽሑፍ ታሪካችን እጅግ 
ትህትና የበዛበት ለሠሩት የድርሰት ሥራ 
ዋጋ የማይጠየቅበት በትህትናም ብዛት 
በድርሰት ሥራ ላይ ሥምን ማስፈር እንደ 
ሀፍረት የሚቆጠርበት ዘመን ነበር፡፡ ከዚህ 
እሳቤ ሳንወጣ ይመስላል ዘመናዊ ሥነ-
ጽሑፍን የተቀላቀልነው፡፡ በድርሰት ሥራ 
ላይ ስም መጻፍ ብንጀምርም ለወረቀቱ 
እንጅ ለደራሲው የአእምሮ ውጤት ክፍያ 
መጠየቅን አልለመድንም፡፡ 

ባለፉት ዘመናት ልዩ ልዩ ዓይነት የፈጠራ 
ሥራዎች ሲታተሙ ኖረዋል፡፡ ግጥሞች፣ 
ልበወለዶች፣ ቴአትሮች፣ ታሪክ፣ ፍልስፍና፣ 
የእምነትና የፖለቲካ እንዲሁም ትምህርታዊ 
መጻሕፍት እና መዝገበ ቃላት ታትመዋል፡
፡ በየጊዜው ፈዘዝና ደመቅ እያለ በተጓዘው 
የህትመትና የንባብ ታሪካችን ውስጥ ታሪክ 
የማይዘነጋቸው ክስተቶች ተፈጥረው 
አልፈዋል፡፡ 

በቀደመው ዘመን የነበሩት ደራሲዎች 
ከስልጣኑ መንበር አካባቢም ስለማይታጡ 
በኑሮአቸው የተጎዱ ነበሩ ለማለት ያዳግታል፡
፡ ለምሳሌ አፈወርቅ ገ/ኢየሱስ፣ ኅሩይ ወ/
ሥላሴ፣ ግርማቸው ተ/ሀዋርያት፣ ሀዲስ 
ዓለማየሁ፣ እና በዓሉ ግርማ የመሳሰሉት 
መጥቀስ ይቻላል፡፡ ምናልባት ይህም 
አጋጣሚ ሊሆን ይችላል መጽሐፍ ዋጋ 
የሚያወጣ በገንዘብ የሚገዛ እንቁ ሳይሆን 
እንደ ተጨማሪ ምርት የሚቆጠርና ዋጋም 
የማይጠየቅበት ዓይነት ልማድ በሀገሪቱ 
እንዲዳብር ያደረገው፡፡ ይህ ግን ዋጋ 
ሲያስከፍል ማየት ተችሏል፡፡

የኪዳነወልድ ክፍሌን፣ የከበደ ሚካኤልን፣ 
የደበበ ሰይፉን በኋላም የይልማ ሃብተየስን 
የኋለኛ ዘመን መመልከት ለዚህ አይነተኛ 
ማሳያ ነው፡፡ ኪዳነ ወልድ ክፍሌ በመጽሐፍ 
ዝግጅት ላይ እያሉ ከማንበብ እና ከመጻፍ 
ብዛት ዐይናቸው የታወረ ቢሆንም የረባ 
ድጋፍ አልተደረገላቸውም፡፡ ከበደ ሚካኤል 
በመጨረሻ ዘመናቸው ደጋፊ አጥተው የሰው 
እጅ ለማዬት ተገድደው ነበር፡፡ ደበበ ሰይፉ 
ለዓመታት ያህል ታሞ በአልጋ ላይ በነበረበት 
ወቅት አሳታሚዎች ወይም ያስተምርበት 
የነበረው ዩኒቨርሲቲ የረባ ነገር ሊያደርጉለት 
ባለመቻላቸው አስከፊ ኑሮን ተጋፍጧል፡
፡ ከአስራ ሰባት በላይ መፅሀፎችን ያስነበበው 
ይልማ ሀ/ኢየስ በመጨረሻ የህይወት ዘመኑ 
የቤት ኪራይ እንኳ መክፈል አቅቶት 
የኢትዮጵያ ደራስያን ማኅበር ሳንቲም አሰባስቦ 
ቤት ኪራይ ለመሸፈን የሞከረበት አጋጣሚ 
ነበር፡፡ ይህ ሁሉ የሚያሳየን መጻሕፍት 
የአእምሮ ውጤት መሆናቸውን እና ዋጋ 
እንዳላቸው የሚገነዘብ ሰው አናሳ መሆኑን 
ነው፡፡ 

የአእምሮ ውጤት የሆኑትን መጻህፍት ዋጋ 
የለሽ ማድረግ በዘርፉ ለተሰማሩ ባለሙያዎች 
የሥነ-ልቦና ጉዳትን አስከትሏል፡፡ ትምህርት 
ቤቶች ወይም ኮሌጅና ዩንቨርሲቲዎች 
ሲከፈቱ ብዙውን ስለወንበርና ጠረጴዛ 
እንጂ ስለመጻሕፍት አይጨነቁም፡፡ የገበያ 
ማዕከላት ሲገነቡ ለመዋቢያ ቁሶች መሸጫነት 
ስለመመቸታቸው እንጂ ስለ መጻሕፍት 
መሸጫነት አይታሰቡም፡፡ ካፌዎችና ሆቴሎች 
ሲሠሩ መጠጥና ሲጋራ እንዴት ማቅረብ 

እንዳለባቸው እንጂ መጻሕፍትን እንዴት 
ማቅረብ እንዳለባቸው አይጨነቁም፡፡ 

የወጣቶች አለዚያም የቀበሌ መዝናኛዎች 
ሲታሰቡ በከተማው ተፈልጎ የሚታጣ 
አልኮል እና ድራፍት እንዲገኝባቸው እንጂ 
እውቀት የሚያጎናጽፉ መጻህፍት እንዴት 
ሊገኝባቸው እንደሚችል አይታሰብም ፡
፡ ይህ ሁሉ ሲወርድና ሲዋረድ ከመጣው 
ለመጽሐፍ ከምንሰጠው ግምት የሚመነጭ 
እንጂ እንዲሁ በአንድ ሌሊት ተወልዶ ያደረ 
የስነ-ልቦና ዝቅጠት አይደለም ፡፡

አሁን ደራሲ መሆን በድህነት ቅኝ ለመገዛት 
መፍቀድ የሆነ ይመስል በድርሰት ስራ ላይ 
መሠማራት ብቻውን ለዳቦ እንኳ ያልበቃ 
እና የደራሲው ህይወት ከልመና ያልተሻለ 
ሆኖ ዘመናትን ተሻግሯል፡፡ እድሜአችን 
ፈቅዶ በዚህኛው ዘመን ስማችን የሚጠራ 
ብዙዎቻችን ወጣቶችም በአንድና በሁለት 
መጽሐፍ የችግርን ሲጠናም የርሀብን ገፈት 
የቀመስነው ደራሲነትን ወደን ለድርሰት ጊዜ 
መስጠት ከጀመርን ወዲህ ነው፡፡

እድል ረድቷቸው በአስር ሽዎች መሸጥ ከቻሉ 
ወዳጆቼ ውጭ ደራሲ ብቻ ሆኖ እያነበቡና እየጻፉ 
መኖርን መመኜት የላቆጠ ማጥ ውስጥ ገብቶ 
ሲምቧቸሩ መኖር ሆኗል፡፡ ለብዙዎቻችን፡፡ይህ 
ለምን ሆነ? የኢትዮጵያ ደራሲዎች ከሩስያ 
ወይም ከእንግሊዝ አለዚያም ከጎረቤታችን 
ከሱዳን ደራሲዎች ተለይተው ‹‹ በላባችሁ 
አትብሉበት›› ተብለው ተረግመው ይሆን? 
በእርግጥ ይህ ፈጽሞ ሊሆን እንደማይችል 
የሁላችንም ሆድ ያውቀዋል፡፡

 የኢትዮጵያ ደራሲዎች የሚጽፏቸው ጽሑፎች 
ለትውልድ የማይጠቅሙ ሀገር የማያንጹ 
በመሆናቸውስ ይሆን? ወይ ከድራፍት 
አለዚያም ከጫት ነጋዴ አንሰው እና ኮስሰው 
ኑሯቸውን የሚገፉት? ይህም ትክክል 
አይመስልም፡፡ መጨረሻውን ዘመኑን በችግር 
የኖረው ከበደ ሚካኤል ታሪክና ምሳሌን ጽፎ 
ስንት ትውልድ እንደቀረጸ የሚታወቅ ነው፡፡ 
በተጨማሪ ጸጋዮ ገ/መድኅንን፣ ብርሃኑ 
ዘሪሁንን፣ መንግስቱ ለማን፣ አቤ ጉበኛንና 
ሌሎችንም መጥቀስ ይቻላል፡፡ 

ቅጅ መብት

የአእምሮ ጠብታ

በኢትዮጵያ ውስጥ ‹‹የማንበብ ባህል ደካማ 
ነው›› የሚባለውስ ተጽእኖ ፈጥሮ ይሆን? 
አይመስለኝም፡፡ ምክንያቱም በተለይ በዚህ 
ዘመን ጸሐፊን ሊያበረታታ የሚችል 
አንባቢ የለም ብሎ መናገር ያስቸግራል፡፡ 
የተፈለገውንና የምንቀናበትን ያህል የአንባቢ 
ቁጥር ባይኖረንም የለንም ለማለት ግን 
መብት የሚሰጥ ሁኔታ የለም፡፡ አንባቢ 
ባይኖር መጽሐፍ ይሸጥ ነበርን? ባይሸጥ 
ኖሮ በገበያው ውስጥ በርካታ ተዋንያንን 
እናስተውል ነበርን?
 
በሌላ በኩል የህትመት ኢንዱስትሪው 
አለመስፋፋት ያሉትም ኋላ ቀር መሆናቸው 
በመጻሕፍት ጥራት ላይ የሚያሳድሩት 
ተጽእኖ እንዳለ ሆኖ ለመጻሕፍት ህትመት 
የሚጠየቀው ዋጋም የተጋነነ እንዲሆን 
አስችሎታል፡፡ ይህን የሚጋፈጡ ደራስያን 
ጥቂት እንደሚሆኑ መረዳት አያዳግትም፡፡ 

በነገራችን ላይ በመጽሐፉ ላይ የሚታይ 
የጥራት ችግር ቢኖር ዋነኛው መንስዔ 
ይሄው ነው፡፡ደራሲው ያለችው የገንዘብ 
አቅም ውስን በመሆኗ ሁሉንም ስራ ጠቅልሎ 
ለመስራት በሚያደርገው ጥረት የጥራት 
ችግር ይስተዋላል፡፡ የጽሕፈት፣ የትየባ፣ 
የአርትኦት፣ የሽፋን ወዘተ ሥራዎችን 
ከፍሎ ለባለሙያ ከማሰራት ይልቅ ራሱ 
አጠቋቁሮ ያለቸውን ገንዘብ ለማተሚያ ቤት 
ለመክፈል ይወስናል፡፡

ከዚሁ ጋር ተያይዞ በሀገሪቱ በተለይ የፈጠራ 
ስራዎችን የሚያሳትም የተደራጀ አሳታሚ 
አንድም አለመኖሩ አለን የሚሉትም 
ከሥራቸው አንጻር እንደሌሉ የሚቆጠሩ 
ሲሆን የፈጠራ ስራዎች በጥራትና በብዛት 
እንዳይታተሙ የራሱ የሆነ እንቅፋት አለው፡
፡
 የዚህ ጽሑፍ አሰናጅ መከራከሪያ ለደራስያን 
ድህነት ዋነኛው መንስዔ ባህላዊ የመጽሐፍ 
ስርጭት ነው፡፡ እንዴት? 

ስሙን መጥራቱ አስፈላጊ ካልመሰለኝ ጭሮ 
አዳሪ ወዳጄ ጋር ቡና ልንጠጣ ሃያ ሁለት 
አካባቢ ተቀጣጥረናል፡፡ ያን ሰሞን አምስተኛ 
ወይም ስድስተኛ መጽሐፉን አሳትሞ ስለነበር 
ስለእሱም ለማውራት ጭምር፡፡ መንገድ ላይ 
አንድ አዟሪ አገኘን፡፡ የዚህን ወዳጄን ሥራ 
ተቀበልንና ዋጋውን ጠየቅነው፡፡ ‹‹ዋጋው 
ከጀርባው አለ›› አለን አዟሪው፡፡ 82 ብር 
ይላል፡፡ ደራሲው ወዳጄ ተገርሟል፡፡ እሱ 
የሰጠው ዋጋ 32 ብር ነበርና፡፡ ፍጹም የተጋነነ 
ጭማሪ አድርጓል፡፡ አዟሪው፡፡ ይህ ልማድ 
ተበራከተ፡፡ ከአዟሪ እጅ ዋጋው ያልተፋቀና 
የማጭበርበሪያ ዋጋ ያልተለጠፈበት መጽሐፍ 
ማግኘት እያዳገተ መጣ፡፡ ይህ ሲሆን ደራሲው 
ተጨማሪ ፍንካች ሳንቲም የለውም፡፡ 
 
የታተሙ ሥራዎች በነጋዴዎች በጎ ፈቃድ 
የሚሰራጩ አለዚያም የሚታገቱ ይሆናሉ፡
፡ ለዚህ መሠረታዊ ምክንያቱ በሀገሪቱ 
የመጽሐፍ ገበያ ኋላ ቀርና ባህላዊ መሆኑ 
ነው፡፡ በዚህ ምክንያት ደራሲው ምናልባት 
በብድር ያሳተመው መጽሐፍ የተቆነጣጠሰ 
ሆኖ ረዥም አመታት ፈጅቶም ገንዘቡ 
ሳይመለስ ሊቀር ይችላል፡፡ ይህን ጽሁፍ 
እያቀረበ ያለ ጭሮ አዳሪ ከአሥራ ሦስት 
ዓመታት በፊት የመጀመሪያ መጽሐፉን 
ለማሳታም ከወንድሙ የተበደረው 14ሺህ 
ብር እስካሁን እንዳልተመለሰ ይመሰክራል፡፡ 
እንዲሁም ከሁለት ዓመታት በፊት መጽሐፍ 
ለማሳተም ከብድርና ቁጠባ የተበደረው አንድ 
መቶ ሰማኒያ አራት ሺህ ብር እስካሁን በቅጡ 
ያለመመለሱ ችግር ደራሲው ከላቡ ዋጋ 
ሊያገኝ የሚገባውን እንዲያገኝ የሚያስችል 
አሰራር ስለሌለ ነው፡፡
 
የመጻሕፍት ስርጭትን አስመልክቶ ከዚህ 
በፊት ከደራሲው ብቻ ይሰሙ የነበሩት አሁን 
በገዥው እና በአዟሪውም ጉዳይ ሆነው 
መወራት ጀምረዋል፡፡ 

ደራሲው፡- ለአደራ ሽያጭ የምንከፍለው 
ኮሚሽን ብዙ ነው፡፡ ገንዘባችን በጊዜ 
አይከፈለንም፡፡ ነጋዴዎቹ ያለ አድሎ 
ሊያስተናግዱን አልቻሉም የሚሉ ብሶቶችን 
ያሰማል፡፡በዚህ ስር ብዙ ነጥቦችን ማንሳት 
ቢቻልም አስገራሚ የሆኑ እውነታዎችን 
ብቻ አንስቶ ማለፉ በቂ ነው፡፡ ሀ የተባለ 
ደራሲን እንውሰድ፡፡

አሁን ባለው ገበያ 2000 ቅጅ ባለ 240 
ገጽ መጽሀፍ ለማሳተም ከአንድ መቶ ሺህ 
ብር በላይ ለማተሚያ ቤቱ ከፍሏል፡፡ በዚህ 
ስሌት የአንዱ መጽሐፍ የህትመት ዋጋ 
ስልሳ ብር ነው፡፡ የ60 ብር 35 ፐርሰንት 
አስልቶ ለእርሱም የእስክርቢቶና የወረቀት 
ብሎ የመጽሐፉ ዋጋ 100 ብር ቢያደርግ 
ከዚህ አንድ መቶ ብር ውስጥ ማተሚያ 
ቤቱ 60 ብር አከፋፋዩ 31.50 ብር በድምሩ 
91.50 ብር ይወስዳሉ፡፡ የዚህ ደራሲ የድካም 
ውጤት እና የኪሳራ ውጤት 8.50 ብር ብቻ 
ይሆናል፡፡ 

ይህ በየትኛው ሀይማኖትና ምግባር የተፈረደ 
ፍትህ ይሆን? አስገራሚው ነገር ይህ 
አይደለም አከፋፋዩ የተሸጠውን እንኳ አስልቶ 
በጊዜ ለመክፈል የሚገደድበት ደንብ የሌለ 
መሆኑ ነው፡፡ 

ቅጅ መብት

የአእምሮ ጠብታ

ገዥው፡- የመጻሕፍት ዋጋ እየተፋቀ 
ያለአግባብ እንድንከፍል እየተጠየቅን ነው፤ 
የመጽሐፍም ዋጋ እየተወደደብን ነው፡፡
ይላል፡፡ የመጻሕፍት ዋጋ መወደድ ለምን 
እንደሆነ ከፍ ብየ ያስቀመጥኩት ምሳሌ 
የሚያሳይ ይመስለኛል፡፡ ይህም ሆኖ 
የተከፈለው ለወረቀቱ እና ለነጋዴው እንጂ 
ደራሲው አምጦ ለወለደው የአእምሮ ልጁ 
የሚያገኘው ክፍያ የለም፡፡ 

እዚህ ላይ ከአስራ አንድ ዓመታት በፊት 
አንድ ጋናዊ ደራሲ ያለኝን መግለጹ በጎ 
ይመስለኛል፡፡አራት ሆነን ስንጨዋዎት 
አንድ ሱዳናዊ፣ አንድ ጋናዊ እና ሁለት 
ኢትየጵያዊን፤ ካጠገቤ ያለችውን ገጣሚ 
ስንት ቅጅ እንደሸጠች ጠየቃት፡፡እየተሳቀቀች 
2000 መሸጧን ነገረችው፡፡ ሁለቱም 
ተደነቁ፡፡  ዝነኛ ደራሲ እንደሆነች ተረዱ፡
፡ እኔ መከራከሪያየን አነሳሁ፡፡ እኛ ሀገር 
ዝነኛ ለመሆን በአስር ሺዎች መሸጥ 
እንደሚያስፈልግ፡፡ ጋናዊው ተናገረ በአስር 
ሽዎች ከሸጣችሁማ መርከብ ልትገዙ 
ትችላላችሁ፡፡ እዚህ ጋ ነው ነገሩ፡፡ እነሱ 240 
ገጽ ላለው አንድ መጽሐፍ በትንሹ 60 ዶላር 
ወይም በእኛ ገንዘብ 3120 ብር ይጠይቃሉ፡፡ 
እናም 2000 ቅጅ መሸጥ ዝነኛና በልቶ አዳሪ 
ያደርጋቸዋል፡፡ ይህን ያነሳሁት የኢትዮጵያ 
መጻሕፍት ገበያ ለአታሚው እና ለአከፋፋዩ 
የሚከፈልበት እንጂ ለደራሲ የሚከፈልበት 
አለመሆኑን ለመናገር ነው፡፡

ይሁንና ደራሲው በዚህ ገንዘብ አንባቢዬ 
ዘንድ መድረስ አለብኝ ብሎ ከተመነው ዋጋ 
ውጭ ምናልባትም ሶስት እና አራት እጥፍ 
ሲልም እስከ አስር እጥፍ ዋጋ እየተደለዘ 
መሸጡ አንባቢን ቢያማርር የሚገርም 
አይደለም፡፡ ይሄ ደራሲውንና አንባቢውን 
ከማቆራረጥና አዟሪው የማይገባውን ጥቅም 
እንዲያገኝ ከማድረግ ባለፈ ለሥነ-ጽሑፉ 
ዓለም አወንታዊ ተጽዕኖ ይኖረዋል የሚያሰኝ 
አይመስለኝም፡፡    

አዟሪዎች፡- በአንዴ ብዙ መጽሐፎችን 
ስለምንሸከም ለተለያዩ የጤና ችግሮች 
እየተዳረግን ነው፡፡ መጽሐፍ ገዥዎች 
ሳይከራከሩና ዋጋ ሳያስቀንሱ አይገዙንም፡፡
ደምብ አስከባሪዎችና ፖሊሶች ባልተከለከለ 
ቦታ ሁሉ እንዳንሸጥ እየከለከሉን ነው ይላሉ 
እዚጋ ሁለት መሠረታዊ ነጥቦችን ማንሳት 
ይቻላል፡፡ አዟሪዎቹ አንባቢው ያለበት ቦታ 
ድረስ እየተዘዋወሩ መጽሀፍን ማዳረሳቸው 
እጅግ የሚያስደንቃቸው ነገር ነው፡፡ ብዙ 
መጽሐፎችን ተሸክመው መዟዟራቸውም 
ምን ያህል ለሥራቸው ክብር እንዳላቸው 
የሚያመለክት ነው፡፡ ይህ ዓይነቱ ተግባር 
ደግሞ አጅግ ሊደገፍ የሚገባ በመሆኑ በተለይ 
ሸክማቸውን የሚያስቀር አዲስ ዘዴ ማፈላለጉ 
የግድ ነው፡፡ 

በሌላ በኩል በመግቢያው ላይ እንዳልኩት 
ስለመጽሐፍ ስንገነባው የኖርነው አመለካከት 
መጽሐፍን ከጸጉር ማበጠሪያ አለዚያም ከልባሽ 
ጨርቅ ጋር አብረን እንድናየው አድርጎናል፡፡ 

በዚህም የተነሳ ይመስላል ጨርቅና የቤት 
ቁሳቁስ መንገድ ዳር አትሽጡ የሚለው ደንብ 
መጽሐፉ ማዞርን ጭምር የሚከለልክል 
መስሎን መጽሐፍ አዟሪዎችን የምናሳድደው፡
፡ ደንብ አስከባሪዎች መንገድ ላይ የሚሸናን 
ከመቆጣጠር ይልቅ መጽሐፍ አዟሪን 
የሚያሳድዱ ከሆነ አስቸጋሪ ይሆናል፡፡

ይህ በእንዲህ እንዳለ ይህ ጭሮ አዳሪ 
ሦስቱ አካላት ከተናገሯቸው እውነታቸዎች 
ውጭ ሌሎችንም ችግሮችንም ለመቃኘት 
የራሱን ኀሰሳ ማካሄዱ አልቀረም ፡፡ በዚህ 
ጊዜ የተስተዋለው ዋነኛ ነጥብ ከአከፋፋዮች 
ውስጥ ብዙኃኑ በአደራ ሽያጭ እንኳ 
መጻሕፍትን ከደራሲው በብዛት ለመረከብ 
ፈቃደኞች አይደሉም፡፡ እንዲያውም የግጥም 
መጽሐፎችን በፍጹም አንቀበልም ወደሚል 
ደረጃ ደርሰዋል፡፡ በእርግጥ ይህ የግጥም 
ጉዳይ ጥራቱ ላይ ብዙ ሊወራበት የሚገባ 
በመሆኑ አሳማኝ ምክንያት ሊኖራቸው 
ይችላል፡፡ የሆነው ሆኖ ከኑግ ጋር ያለህ 
ሰሊጥ አብረህ ተወቀጥ ወደሚለው ያደላ 
ሆኖ አግኝቸዋለሁ፡፡

ከዚሁ ጋር ተያይዞ የሚነሳው ጉዳይ በርካታ 
አከፋፋዮች የመጽሐፍ ዋጋ ከመተመን 
አልፈው ለደራሲው የጽሑፍ ርእሰ ጉዳይ 
እስከመምረጥ እየደረሱ መሆኑ ነው፡፡ ግለሰብ 
ነጋዴዎች ወሲብ ላይ አለዚያም ፖለቲካና 
ታሪክ ላይ የሚያተኩሩ መጽሐፎችን 
ይፈልጋሉ፡፡ ብዙ እንዲሸጡ ከማሰብ፡፡ የአንድ 
ሀገር ስነ-ጥበብ ውድቀት ዋዜማ ደግሞ ነጋዴ 
ጠቢቡን ሊመራ ሲዳዳው ማየት ነው፡፡

በሌላ በኩል ደግሞ አንዳንድ ማከፋፈያዎች 
መጽሐፎችን ቅድመ ግምገማ (እንደብዙዎቹ 
ደራሲዎች ሮሮ በርዕሰ ጉዳይ ላይ ያተኮረ 
ሳንሱር) እያደረጉ ከሚቀበሏቸው ደራስያን 
ይልቅ የማይቀበሏቸው በርካቶች ናቸው፡፡ 

ስማቸውን ባልጠቅስ የሚወዱ ደራሲዎች 
አንድን ማከፋፈያ ጠቅሰው የፈጠራም ይሁኑ 
የታሪክ መጽሐፎች ከገምጋሚዎች ፍላጎትና 
የፖለቲካ መስመር ጋር ካልገጠመ ውድቅ 
ያደርግብናል ይላሉ፡፡ 

የደራስያንን አሰበ ድርሰት ጉዳይ ስናነሣ 
ዋነኛው እና ይህ ዘመን ካመጣው ፈተና 
ከላይ የተጠቀሱትን ሦስቱንም ባለድርሻዎች 
እየፈተነ ያለ ጉዳይ አለ፡፡ ይኸውም 
መጻሕፍትን ከህግ እና አግባብ ውጭ 
መሞጭለፍ ነው፡፡ መጽሐፎች ከደራሲዎች፣ 
ወራሾች ወይም አሳታሚዎች እውቅና 
ውጭ ህግወጥ በሆነ መንገድ ይታተማሉ፡
፡ ለዚህ ምሳሌ ማንሳት ካስፈለገ ከቅርብ ጊዜ 
ወዲህ ገበያውን ያጥቀለቁት የከበደ ሚካኤል 
መጽሐፎች የታተሙት ከወራሽ ወይም 
ከህጋዊ ተቋም እውቅና ውጭ ሆነው ነው፡
፡ የብርሃኑ ዘሪሁን የታንጉት ምሥጢርም 
በጠራራ ጸሐይ ተዘርፎ በህግወጥ መንገድ 
ታትሞ አይተናል፡፡ 
 
ይሕ ሁሉ እንግዲህ የሚያሣየን እውቀትን 
ማቆያና ማስተላለፊያ የሆነው ግዙፉ ሚዲያ  
መጽሐፍ እና ገበያው ሀይ ባይ ያጣ መሆኑ 
ነው፡፡ ለመሆኑ ይህ የት ያደርስ ይሆን? 

ቅጅ መብት



ሌሎች የአእምሯዊ ንብረት
ጉዳዮች 



ሌሎች የአእምሯዊ ንብረት
ጉዳዮች 

የአእምሮ ጠብታ

የአእምሯዊንብረት ጥበቃ እድሎችና ተግዳሮቶች
በፍቅረ ተስፋዬ
የጽሑፉ አጭር ይዘት 

የአእምሯዊ ንብረት ጥበቃ በኢትዮጵያ 
እድሎችና ተግዳሮቶች በሚል የአእምሯዊ 
ንብረት ፅንሰ ሃሰብ ምንነትን ጨምሮ፣ 
ለአእምሯዊ ንብረት ጥበቃ ሕግና እና ተቋም 
የማኖር ፋይዳዎችን፣ብሔራዊ ጥረቶችን 
ለመደገፍ የተፈጠሩ ዓለማቀፍ ትብብሮች፣ 
እድሎች እና ተግዳሮቶች ከኢትዮጵያ አውድ 
አንፃር ለመዳሰስ ተሞክሯል፡፡ ዓላማው 
በአሠራር ሂደቱ በተግባር ያጋጠሙ እድሎችን 
አሟጦ መጠቀም የአሠራር ተግዳሮችንም 
መፍትሔ ለመሰጠት የሚያስችል መሆኑን 
ለማሳዬት የቀረበ ነው፡፡ 

መግቢያ

የተዋጣለት የአእምሯዊ ንብረት ስርዓት 
የአንድን አገር የመጠበብ፣ የፈጠራ እና 
ኢኖቬሽን ሥራዎች ለሳይንስና ቴክኖሎጂ 
ልማት ያበቃል ተብሎ ይጠበቃል፡፡ ለምሳሌ 
የአሜሪካ ሕገ መንግስት ለሳይንስና 
የሥነጥበብ ሥራዎች መበረታታት 
ሲባል የሥራ አመንጪዎች እና የፈጠራ 
ሠራተኞች ለሥራዎቻቸው ጥበቃ ሕግ 
እንዲያወጣ ለተወካዮች ምክር ቤቱ 
ሥልጣን ይሰጣል፡፡ 1 የ1987 ቱ የኢፌዲሪ 
ሕገ መንግስት የሕዝብ ተወካዮች ምክር 
ቤት የፈጠራና የሥነ ጥበብ መብቶችን 
በተመለከተ ሕግ ያወጣል፤ የሚኒስትሮች 
ምክር ቤት የፈጠራና የኪነ ጥበብ መብቶችን 
ያስጠብቃል ከማለት ባለፈ ዓላማውን ግን 
አልጠቆመም፡፡ 2ይሁንና ለአእምሯዊ ንብረት 
እንግዳ ለሆነችው ኢትዮጵያ ጥበቃውን 
ሕጋዊ እና ተቋማዊ  እንዲሆን ማስቻል 
የሚያንስ አይሆንም፡፡  

ለአእምሯዊ ንብረት መብቶች መከበር ሕግ 
ወጥቷል፣ የመብት አስተዳደር ሥርዓት 
ተዘርግቷል የማስፈጸም አደረጃጀቶች 
ተሠርተዋል ከጥበብ እና ፈጠራ ማህበረሰቡ 
ጋር በርካታ አዎንታዊ ውጤቶች 
ተመዝግበዋል፡፡ ይሁንና የአእምሯዊ ንብረት 
ሥርዓትን ከመለማመድ እና ከመጠቀም አንፃር 
እድሎች የመኖራቸውን ያህል ተግዳሮቶችም 
ማጋጠማቸው አልቀረም፡፡ 

ጽሑፉ የአእምሯዊንብረት ጥበቃ በኢትዮጵያ 
እድሎችና ተግዳሮች ላይ ትኩረት ያደርጋል፡
፡ አቀራረቡ በሦስት ክፍሎች ተከፍሎ 
መጀመሪያ የአእምሯዊ ንብረት ፅንሰ ሃሳብ 
ምን እንደሆነ ማመልከት፣ ሁለተኛ ጥበቃ 
የሚደረግላቸውን መብቶች መግለፅ እና 
ሦስተኛው ደግሞ የጥበቃው እድሎች 
በአጠቃላይ እና ተግዳሮቶችን በተመለከተ 
ጥበቃ ከተደረገላቸው መብቶች አማካይነት 
ተግባራዊ ማሳያዎችን በአጭሩ በመዳሰስ 
መደምደሚያና ምክረ ሃሳብ አስከትሎ ጽሑፉ 
ይጠናቀቃል፡፡ 

1.ስለአእምሯዊ ንብረት ምንነት

አእምሯዊ ንብረት የሁለት ቃላት ጥምረት 
የፈጠረው አዲስ ፅንሰ ሃሳብ ሲሆን በኢትዮጵያ 
ብዙም ግንዛቤ የተወሰደበት አይመስልም፡፡ 
አንዳንድ ጊዜ ሰዎች ከአእምሮ ጤና ችግር ጋር 
ሲያገናኙት ሌሎች ከንብረት ጋር ግንኙነት 
እንዳለው አይረዱም፡፡ አእምሯዊ ንብረት እንደ 
ዋይፖ ማኑዋል(WIPO Handbook) አገላለጽ 
በኢንዱስትሪ፣ ሳይንሳዊ፣የሥነ ጽሑፍ እና 
ሥነ ጥበብ መስኮች የተከናወኑ የሰው ልጅ 

 1.የዋይፖ ሕትመት ቁጥር 791 ገጽ 24.
 2.የኢፌዲሪ ሕገ መንግስት አንቀጽ 55(2)(ለ) እና 77 (5)

 3.Intellectual Property Handbook: Policy, Law and use Publication No. 489 

የአእምሮ ውጤቶች ላይ ያለ ሕጋዊ መብት 
ነው፡፡ 3

 በሌላ በኩል አእምሯዊ ንብረት የሰው ልጅ 
የአእምሮ ውጤት በሆኑ የፈጠራ ሥራዎች 
ላይ ያለ ሕጋዊ መብት ሲሆን ፓተንትን፣ 
የንግድ ምልክትን፣ ሰርቲፊኬትንና 
ኮፒራይትን እንደሚጨምር የኢትዮጵያ 
አእምሯዊ ንብረት ጽ/ቤት ማቋቋሚያ አዋጅ 
ቁጥር 320/95 ያመለክታል፡፡ ይሁንና 
ትርጓሜው ምሳሌዎችን ከመዘርዘር ባለፈ 
መሠረተ ሃሳቡን ቢገልፅ የተሻለና የተገባ 
ይሆናል፡፡

እርግጥ ነው የሰው ልጅ የአእምሮ ውጤት  
የሆኑ የፈጠራ ሥራዎች በርካታ ናቸው፡
፡ ጥቂቶቹን ለመጥቀስ አዳዲስ የፈጠራ 
ሃሳቦች፣ ብራንዶች፣ ምስሎች፣ ስዕሎች፣ 
ቅቦች፣ ቅርፃ ቅርፆች፣ በቃላት፣ በእይታ፣ 
በሙዚቃ፣ በቲያትር የሚገለጹ ወጥ ስራዎች 
ሁሉ መዋእለ ነዋይ ፈሶባቸው የተፈሩ 
የአእምሯዊ ንብረቶች ሲሆኑ ሕግ እውቅና 
በሰጣቸው ጊዜ ፓተንቶች፣ የቅጂና ተዛማጅ 

መብቶች፣ ኢንዱስትሪያዊ ንድፎች፣ የንግድ 
ምልክቶች …ወዘተ ለተወሰነ ጊዜ እንደአግባቡ 
ጥበቃ የሚያደርጉላቸው ናቸው፡፡4 
የአእምሯዊ ንብረት መብቶች የነዚህ 
ሕግጋት መድበል ነው፡፡ ንብረት የሚለው 
ቃል የሚገልፅው ተጨባጭነት የሌላቸውን 
የፈጠራ ውጤቶች ነው፡፡5  ስለዚህ የፈጠራ 
ውጤቶች የሕግ ጥበቃ ሲያገኙ የንብረት 
መብቶች ይሆናሉ ማለት ነው፡፡ 

እንግዲህ የአእምሯዊ ንብረት መብቶች 
ግዙፋዊ ህልዎት ከማጣታቸው ውጪ 
ልክ ግዙፍነት እንዳላቸው ንብረቶች ለሌላ 
ወገን ሊተላለፉ፣ በፈቃድ ሊሰጡ፣ የውርስ 
ክፍል ሊሆኑ በመያዣነት ሊታሰሩ፣ ለብድር 
ዋስትና ሊሆኑ ወይም በፍርድ ቤቶች ሊፀኑ 
የሚችሉ ናቸው፡፡6 ለመብቶቹ የሚደረገው 
ሕጋዊ ጥበቃ ለሥራው የፈሰሰውን መዋእለ 
ነዋይ ለመመለስ እንዲያስችል ነው፡፡ ታዲያ 
በኢትዮጵያ ውስጥ ጥበቃ የሚያገኙት 
የአእምሯዊ ንብረት መብቶች የጥኞቹ ናቸው 
የሚለውን ቀጥለን እንመልከት፡፡

4. https://innovareacademiics.in,pdf	
5.የዋይፖ ሕትመት ቁጥር 888 ገጽ  15

6.https://ssrn.com/abstract=2959073. 

ሌሎች የአእምሯዊ ንብረት ጉዳዮች

2.የአእምሯዊ ንብረት ጥበቃ 
በኢትዮጵያ

በኢትዮጵያ  አእምሯዊ ንብረት ሥርዓት 
ስር ጥበቃ የሚደረግላቸው መብቶች የቅጅና 
ተዛማጅ መብቶች፣ ፓተንቶች (የግልጋሎት 
ሞዴሎችን ጨምሮ)፣ ኢንዱስትሪያዊ ንድፎች 
እና የንግድ ምልክቶች ናቸው፡፡ በዚህም 
መሠረት ዛሬ የባለሥልጣን መ/ቤቱ ሦስት 
ዋና መብቶችን የያዙ አዋጆችን ያስተዳድራል፡
፡ እነዚህም በአጭሩ የቅጅና ተዛማጅ መብቶች 
ጥበቃ አዋጅ ቁጥር 410/96፣ የፈጠራ፣ 
አነስተኛ ፈጠራና ኢንዱስትሪያዊ ንድፎች 
አዋጅ ቁጥር 123/87 እና የንግድ ምልክት 
ምዝገባ እና ጥበቃ አዋጅ ቁጥር 501/98 
ናቸው፡፡ እነሱንም በአጭሩ እንደሚከተለው 
ቀርበዋል፡፡

I. የቅጅና ተዛማጅ መብቶች  ጥበቃ 
አዋጅ ቁጥር 410/96

የቅጅና ተዛማጅ መብቶች የጥበቃ አርእስት 
ሥራ ይባላል፡፡ ሥራው ጥበቃ የሚደረግለት 
የቅጅ መብት የሚያድርበት ሆኖ በተገኘ 
ጊዜ ነው፡፡ በኢትዮጵያ የቅጅ መብት ጥበቃ 
የሚያገኘው በዚሁ አዋጅ መሠረት ስለሆነ 
ማንኛውም የቅጅ መብት ጥያቄ መልስ 
የሚያገኘው በዚሁ አዋጅ መሠረት ነው፡
፡ በቅጅና ተዛማጅ መብቶች ሁለት ዐይነት 
መብቶች ጥበቃ ያገኛሉ፡፡ እነሱም የኢኮኖሚ 
መብቶችና የሞራል መብቶች ናቸው፡፡7

  የኢኮኖሚ መብቶች የሚያስጠብቁት 
የሥራውን ገንዘባዊ ጥቅሞች ሲሆን 
የሞራል መብቶች ደግሞ የሞራል ጥቅሞችን 
ያስጠብቃሉ፡፡ የሞራል ጥቅሞች ከክብር እና 
ከግለ ሰብ ጋር የተቆራኙ ቁሳዊነት የሌላቸው 
ለሦስተኛ ወገን የማይተላለፉ መብቶች 
ናቸው፡፡8

 የቅጅ እና ተዛማጅ መብቶች ሥራዎቹ 
ወጥ ከሆኑ እና ግዙፍነት ካገኙ ያለ ምንም  
ቅድመ ሁኔታ በሕጉ ጥበቃ ያገኛሉ፡፡9 ነገር 
ግን ፓተንቶች እና የንግድ ምልክቶች የሕግ 
ጥበቃ ለማግኘት ከቅጅና ተዛማጅ መብቶች 
የተለየ ሥነ ሥርዓት ይከተላሉ፡፡ እነዚህንም 
ቀጥሎ እንመለከታለን፡፡ 

II.የፈጠራ፣ አነስተኛ ፈጠራና 
ኢንዱስትሪያዊ ንድፍ አዋጅ ቁ 
123/87

የኢትዮጵያ ፓተንት በፈጠራ፣ አነስተኛ 
ፈጠራና ኢንዱስትሪያዊ ንድፍ አዋጅ ቁ 
123/87 (ከዚህ በኋላ አዋጅ ቁ 123/87) 
ይመራል፡፡ ስያሜውም እንዲሚገልጸው 
አዋጅ ቁ 123/87 የፈጠራ ፓተንት እና 
ሁለት የጥበቃ ጊዜያቸው አጭር የሆኑ 
የአነስተኛ ፈጠራና የኢንዱስትሪያዊ ንድፍ 
መብቶችን ይዟል፡፡ በዚህ አዋጅ ጥበቃ 
የሚያገኙ የፈጠራ ሥራዎች እንደአግባቡ 
አዲስነት ፈጠራዊ ብቃት እና ኢንዱስትሪያዊ 
ተግባራዊነት ሊኖራቸው ይገባል፡፡10

 7.አዋጅቁጥር 410/96 አንቀጽ 7 እና 8
 8.https://cyber.harvard.edu./property/library,moralprimer.html
 9.አዋጅ ቁጥር 410/96 አንቀጽ 6 (1) 

10.የአዋጅ ቁጥር 123/87 አንቀጽ 3፣ 38 እና 46

በዚህም መሠረት የፈጠራ ፓተንት አዲስ፣ 
ፈጠራዊ ብቃት እና ቴክኒካዊ ተግባር 
ላላቸው የፈጠራ ሥራዎች ጥበቃ ያደርጋል፡፡ 
ኢንዱስትሪያዊ ንድፎች ደግሞ በኢንዱስትሪ 
ወይም በእደ ጥበብ ለሚሠሩ ለበርካታ ዐይነት 
ምርቶች ገጽታ ማሳመሪያ ንድፎች ወይም 
ልዩ መልክ ጥበቃ ያደርጋሉ፡፡ 
ሌሎች አዲስ መለስተኛ ቴክኒካዊ 
መፍትሄ የሚሰጡ የፈጠራ ሥራዎች 
በፈጠራ ብቃት ማነስ ምክንያት ፓተንት 
የማይሰጣቸው ወይም ለቴክኒካዊ መፍትሄ 
ብቻ ስለተዘጋጁ በኢንዱስትሪያዊ ንድፎች 
ጥበቃ የማይደረግላቸው በአነስተኛ ፈጠራ 
ወይም በግልጋሎት ሞዴል ምስክር ወረቀት 
ጥበቃ ያገኛሉ፡፡ 11ሦስቱም ፓተንቶች የተለያየ 
የመቀበያ መመዘኛ አሏቸው፡፡

አጭር የጥበቃ ጊዜ ያላቸው መብቶች 
ቀላልናያልተወሳሰበ የምዝገባ ሥርዓት 
ሲኖራቸው የፈጠራ ፓተንት የመቀበያ 
መመዘኛ ግን ከዓለም አቀፍ የፓተንቶች 
ደረጃ ጋር ተመሳሳይ እና ጥብቅ ነው፡
12 የጥበቃ ጊዜው ለግልጋሎት ሞዴሎች 
እና ለኢንዱስትሪያዊ ንድፎች ከፈጠራ 
ፓተንት የጥበቃ ጊዜ ያጠረ ቢሆንም ሁሉም 
በሥራዎቹ ላይ የብቸኛ መብት በማስገኘት 
ረገድ ተመሳሳይ ናቸው፡፡ 

ስለዚህ የመብቶቹ ተገቢነት ተሞግቶ 
በአግባቡ ውድቅ ካልተደረገ 13 ወይም ዓመታዊ 
ክፍያቸው ሳይከፈል ቀርቶ መብቶቹ ቀሪ 
ካልሆኑ14  ወይም ጥበቃው ፀንቶ የሚቆይበት 
ጊዜ ተጠናቆ ሥራዎቹ የሕዝብ ንብረት 
ካልሆኑ በቀር ባለመብቶቹ የፀና መብት 
ይኖራቸዋል፡፡

III.የንግድ ምልክት ምዝገባ እና ጥበቃ   
አዋጅ ቁጥር 501/98

የንግድ ምልክት ምዝገባ እና ጥበቃ አሠራር 
በንግድ ምልክት ምዝገባና ጥበቃ አዋጅ ቁጥር 
501/98 (ከዚህ በኋላ አዋጅ ቁ.501/98) 
ይመራል፡፡ምንም እንኳ የንግድ ምልክት 
ጥበቃን አስመልክቶ ሕገ መንግስቱ እንደ 
ፈጠራና የድርሰት መብቶች ግልፅ ድንጋጌ 
ባያስቀምጥለትም የባለሥልጣን መ/ቤቱ 
ማመልከቻ በመቀበል አግባብባ ባለው ሕግ 
መሠረት አስፈላጊውን ምርመራ በማካሄድ 
ተገቢውን ውሳኔ እንዲሰጥ ሕግ ሥልጣን 
ሰጥቶታል፡፡ 15

በዚህም መሠረት የባለሥልጣን መ/ቤቱ 
ለምዝገባ የሚቀርቡለትን የንግድ ምልክት 
ማመልከቻዎች የፎርመሊቲ መመዘኛዎች 
ማሟላታቸውን፣ ለጠቅላላው ጥቅም ሲባል 
ከተቀመጡ መርሆዎች ጋር ተገናዝበው 
የቀረቡ እና ከሦስተኛ ወገን መብቶች አንፃር 
መቃወሚያ ምክንያቶች የሌሉ መሆኑ 
ያረጋግጣል፡፡16ይህ ምርመራ ከቅድመ እና 
ድህረ ምዝገባ ተቃውሞ ሥነ ስርዓቶች 
ጋር ተዳምሮ የምዝገባ ሥርዓቱን ጠንክራ 
ያስብለዋል፡፡ 17

11. የአዋጅ ቁጥር 123/87 አንቀጽ 3፣ 38 እና 46
12.ከማሁ 
13.የአዋጅ ቁጥር 123/87 አንቀጽ 16፣ 44(1) እና 50
14.የአዋጅ ቁጥር 123/87 አንቀጽ 34
15.አዋጅ ቁጥር 320/95 አንቀጽ 6(1)
16.አዋጅ ቁጥር 501/98 አንቀጽ 6፣ 7 
17.WIPO,Standing Committee  on the Law of Trademarks …July 21 to 25, 2008 pdf

ሌሎች የአእምሯዊ ንብረት ጉዳዮች

3.የአእምሯዊ ንብረት መብቶች ጥበቃ 
እድሎች  እና ተግዳሮቶች

ከአእምሯዊ ንብረት መብቶች ጥበቃ ጋር 
በተያያዘ እድሎች  እና ተግዳሮቶች አንፃራዊ 
ትስስር አላቸው፡፡ የአእምሯዊ ንብረት 
ጥበቃ እድሎችን የመጠቀም አቅም ሲያድግ 
ተግዳሮቶችን የማሳነስ እድል ይኖራል፡
፡ እድሎች እና ተግዳሮች በአሠራር ሂደቱ 
በተግባር የታዩ ወይም ያጋጠሙ ሊሆኑ 
ይችላሉ፡፡ እነሱንም ቀጥለን በአጭሩ 
እናያለን፡፡ 

I.የአእምሯዊንብረት መብቶች ጥበቃ 
እድሎች

የአእምሯዊ ንብረት መብቶች ጥበቃ ለአያሌ 
እድሎች መክፈቻ ነው፡፡ በመጀመሪያ 
የአእምሯዊ ንብረት መብቶች ዋጋ ከፍተኛ 
ነው ምክንያቱም መብቶቹ በባህሪያቸው ልዩ 
ናቸው፡፡18 ስለዚህ ለመብቶች የሚደረግ ጥበቃ 
የፈጠራ ሥራዎችን በብቸኝነት ለመገልገል፣ 
የገበያ ተወዳዳሪነትን ለመቆጣጠር፣ ትርፋማ 
የገቢ ምንጮችን ለመያዝ፣ የእውቀት 
ግብይት እና የቴክኖሎጂ ሽግግር ተጠቃሚ 
ለመሆን አዳዲስ የንግድ አሠራር እድሎችን 
ለማዬት እና ለማስፋት ያስችላል፡፡19ይህ ብቻ 
አይደለም፡፡ 

አእምሯዊ ንብረት ወሰን የሌለው የሰው 
ልጅ የመፍጠር ችሎታ ውጤት ስለሆነ 
የሕዝብ ቁጥር ብዛት፣ የመሬት መጥበብ፣ 
የጥሬ ሃብት ዕጦት ወይም የካፒታል ፈሰስ 
ማነስ ስጋት ሳይሆኑ ለሰው ልጅ የማህበራዊ 
እና የኢኮኖሚ እድገት ቀጣይነት ትልቅ ድርሻ 
አለው ማለት ይቻላል፡፡ ይህን በተረዳ መልኩ 
ለአእምሯዊ ንብረት መብቶች ጥበቃ ሕግ 
እና ተቋማዊ የመብት አስተዳደር ማኖር እና 
በመስኩ የተፈጠረው ዓለም አቀፋዊ ትስስር 
እና በዚሁ ሳቢያ  ከበርካታ ክልላዊ እና 
ብሔራዊ አቻ የአእምሯዊ ንብረት ተቋማት 
ጋር አብሮ የመሥራት ልምድ ዋጋው ብዙ 
ነው ማለት ይቻላል፡፡

  ኢትዮጵያ በዓለም አቀፍ የኢኮኖሚ እና 
ንግድ ትስስር ያላትን ቦታ እንድታይ ቢያንስ 
እድሎች ተከፍተዋል፡፡ አሁን ትልቁ ጥያቄ 
የተገኙትን እውናዊ እና እምቅ እድሎች 
እንዴት እንጠቀምባቸው የሚለው ነው፡
፡ የጥያቄው መፍቻ መልካም አጋጣሚዎች 
ሳይባክኑ በቅብብሎሽ የመጠቀም አቅማችንን 
ማሳደግ እና ተግባር ላይ ማዋል ነው፡፡ 
በሌላ አነጋገር እድሎችን አሟጦ ለመጠቀም 
በአንፃሩ ሊያጋጥሙ የሚችሉ ተግዳሮቶችን 
የመለየትና እንደየባህሪቸው መፍትሄ 
መስጠትም አስፈላጊ ይሆናል፡፡  

 18.http://dx.doi.org/10.1787/9789264118263-en

 19.https://www.mathys-squire.com

II.የአእምሯዊ ንብረት መብቶች ጥበቃ 

ተግዳሮቶች

ለአእምሯዊ ንብረት መብቶች ጥበቃ 
ተግዳሮቶች የገበያ እና የፋይናንስ እጦት፣ 
የመብት ጥሰቶች፣ ደካማ የመብት ማስከበር 
እና የመብት አስተዳደር ተዘውትረው የሚነሱ 
ናቸው፡፡ 20 የአገራችንን ተጨባጭ ሁኔታ 
ስናይም እነዚሁ ተግዳሮቶች የአሠራራችን 
ማነቆዎች ሆነው እናገኛቸዋለን፡፡

የአእምሯዊ ንብረት ጥበቃ ተቋማት 
የአእምሯዊ ንብረት መብቶችን የመገልገል 
እድሎችን ያመቻቻሉ፡፡ ነገር ግን ለሥራዎቹ 
የገበያ እና የፋይናንስ አቅርቦት ዋስትና 
አይኖራቸውም፡፡ አንዳንድ መገናኛ ብዙሃን 
የፈጠራ ሥራዎችን እድገት በመናፈቅ 
ይመስላል የባለሥልጣን መ/ቤቱ እየመዘገበ 
የፈጠራ ሠራተኛው ግን ተጠቃሚ 
ሲሆን አይታይም የሚል ትችት ሲዘነዝሩ 
ይስተዋላል፡፡ ነገር ግን አንድ የአእምሯዊ 
ንብረት መብት በሕጉ ጥበቃ እስካገኘ ድረስ 
ሥራውን ተግባራዊ ለማድረግም ሆነ 
በገበያው ስኬታማ ለመሆን በዋናነት የመብቱ 
ባለቤቶች ጥናትና ጥረት ወሳኝ መሆኑን 
መገንዘብ ያሻል፡፡ የበለጠ ትኩረት የሚሻው 
ችግር ግን በመረዳትም ይሁን ባለመረዳት 
የሚፈጸሙ የመብት ጥሰቶች ችግር ነው፡፡ 

የአእምሯዊ ንብረት መብት ጥሰቶች ሕጉ 
ከሚሰጣቸው መብቶች አንፃር የሚመዘኑ 
ናቸው፡፡ መብቱ ጥበቃ ያገኘውን ፈጠራ 
ወይም ሥራ ከባለቤቱ ፈቃድ ውጪ ሌሎች 
ሰዎች ንግድ ነክ ለሆኑ ተግባራት በኢትዮጵያ 
ውስጥ እንዳይሠሩበት፣  እንዳይጠቀሙበት፣ 
እንዳያከፋፍሉ ወይም እንዳይሸጡ ለመከልከል 
የተሰጠ ነው፡፡21 በአንፃሩ ይህን መብት 
የሚጻረር ድርጊት መፈጸም የመብት ጥሰት 
ነው፡፡22 የመብት ጥሰት ጥያቄም የሚነሳው 
ጥበቃ የተደረገለት መብት በተጣሰ ጊዜ ነው፡23

በአእምሯዊ ንብረት የመብት ጥሰት ችግሮችን 
የከፉ የሚያደርጋቸው እነሱን የመቆጣጠር 
አቅማችን ፈጣን በሆነው ቴክኖሎጂ ለውጥ 
ጭምር ስለሚፈተን ነው፡፡ ከቴክኖሎጂው 
መርቀቅ መለስም ቢሆን በአእምሯዊ ንብረት 
መብት ጥሰቶች ላይ የፍትህ አካላት ግንዛቤ 
አናሳ መሆን የችግሩ ትልቁ ማሳያ ነው ማለት 
ይቻላል፡፡  ይህም ለአእምሯዊ ንብረት ጥበቃ 
የተሰጠው ትኩረት አናሳ መሆኑን ያሳያል፡
፡ ለምሳሌ ከቅጅ መብቶች ጋር በተያያዘ 
በአንድ የሰበር መዝገብ የኢኮኖሚ መብት 
ጥሰት በደረሰ ጊዜ የሞራል ጉዳትም ይኖራል 
ተብሏል፡፡

መጽሐፍት እንዲታተምልኝ በሰጠሁት 
ውል በተጠሪ ድርጅት ሰራተኛ ተሠርቆ 
በተሸጠብኝ መጽሕፍ ምክንያት ኪሣራ 
ደርሶብኛል፤ በአዋጅቁጥር 410/96 
የተመለከተው የሞራል ካሣና ሳይሸጡ 
የቀሩ መጽሕፍት ዋጋ ይከፈለኝ ብሎ 
አመልካች ላቀረበለት አቤቱታ ፍርድ ቤቱ 
የመብት ባለቤት በሕጉ ያሉት መብቶች 
ኢኮኖሚያዊና የሞራልመብቶች ናቸው 
ብሎ ከኢኮኖሚያዊ መብቶች አንዱ ተጥሶ 
በተገኘ ጊዜ የሞራል ጉዳት ጥሰት ይኖራል 
የአመልካችም መብት በተጠሪ ተጥሷል 
ብሎ ለደረሰው የህሊና ጉዳት ሞራል ካሣ 
በአዋጅ ቁጥር 410/96 አንቀጽ 34(4) 
መሠረት አንድ መቶ ሺህ ብር የመክፈል 
ግዴታ ይኖርበታል ብሏል፡፡ 24

 20.https://www.wipo.int/wipomagazine/en/2016/si/articl0004html/
 21.አዋጅ ቁጥር 123/87 አንቀጽ 22 (1)
 22.አዋጅ ቁጥር 123/87 አንቀጽ 24
 23.አዋጅ ቁጥር 123/87 አንቀጽ 24 

 24.የሰ/መ/ቁጥር 42253 ቅጽ 9 ገጽ 149 

ሌሎች የአእምሯዊ ንብረት ጉዳዮች

የውል ተቀባይ ድርጅት ሰራተኛ የፈጸመው 
ሕገ ወጥ ድርጊት የቅጅ መብት ጥሰት ነው 
ወይስ አይደለም የሚለውን ጥያቄ ለጊዜው 
እንተውና የኢኮኖሚ መብት ጥሰት በደረሰ 
ጊዜ የሞራል መብት ጥሰት ይኖራል 
የመባሉን ተገቢነት እንይ፡፡

በመብቶች ላይ ለደረሰ ጉዳት ካሳ የሚወሰነው 
ሕጉ ጥበቃ ያደረገላቸው መብቶች ተጥሰው 
በተገኙ ጊዜ ነው፡፡ የሚካሰውም ሞራላዊ 
ጉዳት ወይም ቁሳዊ ጉዳት ነው፡፡ 25

በመዝገቡ ተጥሷል የተባለው መብት 
ኦሪጂናል ሥራን ወይም ቅጂውን ለሕዝብ 
የማሳየት የኢኮኖሚ መብት ነው ተብሏል፡
፡ የሞራል መብትን በተመለከተ  አዋጁ 
ጥበቃ ካደረገላቸው የሞራል መብቶች 
ውስጥ አንዳቸውም እንኳ በግልፅ ጥሰት 
ተፈጽሞበታል አልተባለም፡፡ ታዲያ በምን 
ሳቢያ የሞራል ጉዳት ካሣ ክፍያ ይገባል 
ተባለ? የሕጉን ዓላማ ስናይ የኢኮኖሚ መብት 
ጥሰት በደረሰ ጊዜ የሞራል ጉዳትም ይኖራል 
ተብሎ መፍትሄ የተሰጠበት አግባብ የሕጉን 
መንፈስ የተከተለ ነው ለማለት አያስችልም፡፡
በመብት አስተዳደር ዙሪያም ቢሆን ያለው 
አሉታዊ መሰናክል ብዙ ነው፡፡

ከፓተንት እና ከንግድ ምልክት መብቶች 
አስተዳደር ጋር የተያያዙትን በጥቂቱ 
እንመለከት፡፡   
የመብቶች አስተዳደር ከማመልከቻ ምዛገባ 
እና ቅበላ ይጀምራል፡፡ ከፓተንት መብት 
አስተዳደር ጋር ያሉ ችግሮች ከአዋጁ 
አወቃቀር እና አደረጃጀት ይመነጫሉ፡፡ 

የፈጠራ ፓተንት አስተዳደርን የሚመሩ 
ድንጋጌዎች እንደ አግባቡ አጭር የጥበቃ 
ጊዜ ባላቸው ማመልከቻዎች ላይ ተፈጻሚ 
እንዲሆኑ የተበጀበት መንገድ ግልፅነት 
ስለሌለው የመስፈርቶች መሳከር እና ዘፈቀዳዊ 
አፈጻጸም ችግሮች ናቸው፡፡

 ይህ ደግሞ ከግልጋሎት ሞዴሎች እና 
ከኢንዱስትሪያዊ ንድፍ መብቶች ጋር 
በተያያዘ አዋጁ ያስቀመጠውን የአገር ውስጥ 
ፈጠራና መሰል ስራዎችን የማበረታታት 
ግብ የማቀጨጭ ውጤት ያለው ለመሆኑ 
አያከራክርም፡፡ ምክንያቱም የአገር ውስጥ 
ፈጠራዎች ወደላቀ ፈጠራ ሥራ መሸጋገሪያ 
መደላድል ከመሆናቸውም በላይ የፓተንት 
ሥርዓቱን ለተማሪዎች፣ ለጥቃቅንና አነስተኛ 
የንግድ ድርጅቶች እንዲሁም ሌሎች ልዩ 
ድጋፍ ለሚሹ የፈጠራ ሠራተኞች ተደራሽ 
ማድረግ ዘመናዊነት እና ምክንያታዊ ነው፡
፡ ሌላው መሰናክል ከንግድ ምልክት ምዝገባ 
እና ቅበላ ጋር ተያይዞ ያለው ነው፡፡ 

 25.አዋጅ ቁጠር 410/96 አንቀጽ 34



33

ወደ ንግድ ሥራ ለመግባት በዝግጅት 
ላይ የሚገኝ ሰው ነገ ለሚሠራው ንግድ 
ሥራ የንግድ ምልክቱን ለማስመዝገብ 
ቢጠይቅ ሊከለከል አይገባም፡፡ ምክንያቱም 
የተመዘገበን የንግድ ምልክት ጥቅም ላይ 
ለማዋል አዋጁ የሰጠው የችሮታ ጊዜ 
የንግድ ሥራ ለመሥራት ገና በዝግጅት ላይ 
ላሉ አመልካቾች ጭምር ስለሚያገለግል 
ነው፡፡26 ስለዚህ የንግድ ምልክት ምዝገባ 
አመልካቾች ነጋዴ ለመሆናቸው ማረጋገጫ 
አቅርቡ መባሉ የሕግ መሠረት የሌለው 
እና የአሠራር መሰናክል ነው፡፡  ከዚሁ 
ጋር በተያያዘ ምዝገባ የሚከለከሉ ብርቱ 
ማህበራትና ድርጅቶችም እንዳሉ መጥቀስ 
ይቻላል፡፡

የበጎ አድራጎት ማህበራት፣ ለትርፍ ዓላማ 
ያልተቋቋሙ ድርጅቶች እና የስፖርት ክለቦች 
ለሚያከናውኑት ተግባር እና ለማንነታቸው 
መለያ ማስመዝገብ እንደሚከለከሉ ፈጻሚ 
ባለሙያዎቹም ሆኑ ምዝገባ ጠያቂዎቹ 
ይገልጹታል፡፡ 

ማህበራት እና ድርጅቶች ለተቋቋሙባቸው 
ተልዕኮዎች እና ለማንነታቸው መለያ ልዩ 
ስያሜ ወይም ምስሎችን ሊጠቀሙ እና 
በነዚህም ስያሜዎች ወይም ምስሎች መልካም 
ስም ገንብተው ዝና ያገኙባቸውን ምልክቶች 
ለጥቅሞቻቸው ደህንነት ብለው ምዝገባ 
ሊጠይቁ ይችላሉ፡፡ 27

ለማጠቃለል የሥራዎችን ተግባራዊነት 
የወሰኑ የገበያ እና የፋይናንስ እጦቶች፣ 
ከመብት መከበር እና ከመብት አስተዳደር 
ጋር የተመለከትናቸው የአፈጻጸም ችግሮች 
የሥርዓቱ ተግዳሮቶች ማሳያዎች ናቸው 
ማለት ይቻላል፡፡  

 26.አዋጅ ቁጥር 501/98 አንቀጽ 35

 27.የዋይፖ ሕትመት ቁጥር 888 ገጽ 167

ሌሎች የአእምሯዊ ንብረት ጉዳዮች

የአእምሮ ጠብታ

   መደምደሚያ እና ምክረ ሃሳቦች

በዚህ አጭር ጽሑፍ የአእምሯዊ ንብረት 
ጥበቃ በኢትዮጵያ እድሎችና ተግዳሮቶች 
በሚል በአእምሯዊ ንብረት ፅንሰ ሃሰብ 
ትርጓሜ፣ ጥበቃ ስላላቸው መብቶች እድሎች 
እና ተግዳሮቶች ተዳሰዋል፡፡
 
ለአእምሯዊ ንብረት መብቶቸች ከሕገ 
መንግስታዊ እውቅና ጀምሮ ልዩ ሕግጋት፣ 
ተቋም እና በተፈጠረው ዓለማቀፋዊ ትስስር 
የተገኙ እና የሚገኙ በርካታ ቴክኒካዊ ድጋፎች 
የእድሎች ማሳያዎች ናቸው፡፡ በአንፃሩ የገበያ 
እና የፋይናንስ እጦቶች፣ ደካማ የመብት 
ማስከበር አደረጃጀት፣ ከመብት አስተዳደር 
ጋር የታዩት የሕግ ክፍተቶች እና አፈጻጸም 
ችግሮች ችግሮች የሥርዓቱ ተግዳሮቶች 
ማሳያዎች ናቸው፡፡ 

             ምክረ ሃሳቦች

በጽሑፉ መደምደሚያ አንኳር ስለተባሉ 
የአእምሯዊ ንብረት ሥርዓት እድሎችና 
ተግዳሮቶች የሚከተሉት ምክረ ሃሳቦች 
ተሰጥተዋል፡፡ 

	 የአእምሯዊ ንብረት ሥርዓቱን 
ለማዘመን መልካም አጋጣሚዎች ማጥናት 
እና ወደ ውጤት መለወጥ ያሉ ተግዳሮቶችን 
መለየትና መፍትሄያቸውን መፈለግ 
መሠረታዊ እርምጃ ነው፡፡ ይህን ተግባር 
በአውቀትና በባለቤትነት የሚሠራ ቡድን 
ቢኖር፣ 

	 የአእምሯዊ ንብረት መብቶች ለተለየ 
ባህሪያቸው የተለየ ትኩረት በመስጠት የሕግ 
ስርፀት ፕሮግራም መደበኛ ሆኖ ቢቀጥል፤

     የሕግ ስርፀት ፕሮግራም የተሳታፊዎችን 
የሥራ ድርሻ እና የማገናዘብ አቅም አገናዝቦ 
ቢሰጥ፤ 

   በፍትሕ አካላት ለአእምሯዊ ንብረት 
መብቶች መከበር የተለየ እና የበቃ ቡድን 
አስፈላጊ ነው፡፡ 
ነገር ግን ቡድኑ በሌለበት መደበኛ የሕግ 
ማስረፅ ተጠናክሮ ቢቀጥል፤ 

  የሥራዎችን ወይም የፈጠራዎችን 
ተግባራዊነት የወሰኑ የገበያ እና የፋይናንስ 
እጦቶችን በተዘረጋ የባለድርሻ አካላት 
አውታረ መረብ አማካይነት በቅንጅት 
ለመቀነስ የሚያስችል ስልት ቢዘረጋ፤

የአእምሮ ጠብታ

የአእምሯዊ ንብረት እና የባሕላዊ ሕክምና እውቀት

    1)የአእምሯዊ ንብረትና የባሕላዊ ሕክምና እውቀት የባለቤትነት አወቃቀር

የአእምሯዊ ንብረት ባለቤትነት ማለት የአንድ 
ፈጠራ ባለቤት ፈጠራውን በሚመለከት 
ሌሎች ሶስተኛ ወገኖች እንዲጠቀሙበት 
የመፍቀድ ወይም የመከልከል መብት በሕግ 
ማግኘት ማለት ነው። ነገር ግን ይህ የንብረት 
ባለቤትነት ሥርዓትና አተገባበር አብዛኛውን 
ጊዜ ታሳቢ የሚያደርገው በግል ጥረት 
መንጭቶና ለምቶ በራሱ በግለሰቡ ባለቤትነት 
የሚያዝን ሀብት /ፈጠራን እና እውቀትን/ 
በመሆኑ እንደ ማሕበረሰቦች እውቀትና 
ተያያዥ  ሀብቶችን ለማስጠበቅ ባለው 
ምቹነትና አዋጭነት ላይ በርካታ የድጋፍና 
ተቃውሞ አመለካከቶች ይንጸባረቃሉ። 

መደበኛዎቹ የአእምሯዊ ንብረት ሕጎች 
ማለትም የፓተንት፤ የንግድ ምልክት፤ 
የኮፒራይት አሠራሮች ሀገር በቀል የማህበረሰብ 
እውቀትን ለማስጠበቅ ያሉባቸው ውሱንነቶች 
እና ጥንካሬዎች እንዳሉ ሆነው በባህላዊ 
መንገድ በተፈጠሩ እውቀቶችና ክህሎቶች 
ላይ የእውቀቱ ባለቤቶች የአእምሯዊ ንብረት 
መብት የሚያገኙባቸውን ሕጎች ለመዘርጋት 
በተለያዩ ሀገራት ጥረቶች እየተደረጉ ሲሆን 
በዓለም አቀፍ ደረጃም የአለም አእምሯዊ 
ንብረት ድርጅት የሚመራው የበይነ 
መንግስታት ኮሚቴ Inter Governmental 
Committee እያረቀቀ ያለው የስምምነት 
ሰነድ ሊጸድቅ እንደሚችል ከፍተኛ እምነት 
የተጣለበት ጉዳይ ነው፡፡ 

ማንኛውም የንብረት ባለቤትነት መብት 
በግለሰብ ብቸኛ ባለቤትነት ከሚያዙት 
ንብረቶች ማለትም ቤት፣ መኪና፣  የፈጠራ 
ሥራ ወዘተ. ጀምሮ የሰው ልጅ ሁሉ በጋራ 

እስከሚጠቀምባቸው ሀብቶች ማለትም ንጹህ 
አየር፣ ውሀ፣ ወዘተ. ባሉት ምድቦች ውስጥ 
ሊካተት ይችላል።
 ይህንን ጉዳይ በሚመለከት Max Planck 
institute ባሳተመው የምርምር ጽሁፍ 
መሠረት ሦስት ዋና ዋና የንብረት 
ባለቤትነት መዋቅሮች መኖራቸውን የገለፀ 
ሲሆን እነዚህም በግለሰብ የሚያዝ (Individ-
ual ownership)፣ በውስን ባለቤቶች የተያዘ 
(Multiple ownership) እና በወል ወይም 
በጋራ ባለቤትነት የተያዘ (Collective own-
ership) በማለት በዝርዝር ያብራራቸዋል።1

 
በሌላ መልኩ የአለም አቀፉ የአእምሯዊ 
ንብረት ድርጅት የማህበረሰቦች እውቀትን  
(Traditional Knowledge) በሚመለከት 
የባለቤትነት አወቃቀር በሦስት እንደሚከፈል 
ያስረዳል። እነዚህም ‘በተወሰኑ መንግስታት 
ብቻ የሚያዝ፣’ ‘በአካባቢ ማህበረሰቦች በጋራ 
የተያዘና’ ‘በግለሰቦች ብቻ የሚታወቅ’ በማለት 
ይከፋፍላቸዋል። 2 እነዚህ ከላይ የተጠቀሱት 
የባለቤትነት አወቃቀር ሥርዓቶችም ይሁኑ 
ሌሎች የባለቤትነት ሥርዓቶች   በእውቀቱ 
ተጠቃሚዎችና በእውቀቱ ባለቤቶች መካከል 
ለሚኖሩ ኢኮኖሚያዊ መስተጋብሮች 
እንዲሁም የተሳለጠ የእውቀት ሽግግርና 
ልማት የየራሳቸውን አስተዋጽኦ ያበረክታሉ።

 በንድፈ ሃሳብ ደረጃም ቢሆን ሙሉ በሙሉ 
በግለሰብ  ወይም በተወሰኑ ተለይተው 
በታወቁ ቤተሰቦች ብቻ በተያዙ እውቀቶችና 
መረጃዎች ላይ ሌሎች ሦስተኛ ወገኖችን 
ወይም አልሚዎችን እና የእውቀቱን ባለቤቶች  
በቀላሉ ማደራደርና የመረጃ ሽግግር ማድረግ 

  1. Max Planck Institute for Intellectual Property and Competition Law Research Paper No. 11-04  pp.10

      2.Accessed from  http://www.wipo.int/edocs/mdocs/tk/en/wipo_grtkf_ic_19/wipo_grtkf_ic_19_5.pdf 

በታደሰ ወርቁ

እንዲሁም ወደ ልማት ለማስገባትም 
ይሁን ሌሎች ተያያዥ ጉዳዮችን ለመወሰን 
ይቻላል።

በሌላ መልኩ  ብዙ ባለመብቶች 
የሚጋሩትን እውቀት ወይም ትክክለኛ 
የእውቀቱ አመንጪው የማይታወቅ 
እውቀትንና መረጃን አስመልክቶ እውቀቱን 
ለማስተላለፍም ይሁን የእሽታ ፍቃድ 
ከማግኘት ጀምሮ እስከ ልማትና ጥቅም 
ክፍፍል አወሳሰን ድረስ ባለው ሂደት 
ውስጥ ውስብስብ የአፈጻጸም መሰናክሎች 
ሊያጋጥሙ እንደሚችሉ መገመትይቻላል።

በሀገራችን ያለውን የባሕላዊ ሕክምና 
እውቀት የአእምሯዊ ንብረት ባለቤትነት 
ጉዳይን ለመወሰን ሲሞከር አስቀድመው 
የሚነሱ መሠረታዊ ጥያቄዎች አሉ። 
ከእነዚህ ጥያቄዎች መካከል በኢትዮጵያ 
ውስጥ የሚገኙት ባህላዊ መድሃኒቶች 
በእርግጥ በኢትዮጵያ ውስጥ ብቻ 
የሚገኙ ናቸውን? በተለያዩ ሙዚየሞችና 
በቅርስ ጥበቃ ማዕከላት የሚገኙ ጥንታዊ 
የመድሃኒት መግለጫ ሰነዶች (Pharma-
copias) ውስጥ የተገለጠ እውቀት ባለቤቱ 
ማነው? የግል ባለቤትነት የሚጠየቅባቸው 
እውቀቶችስ ከእነዚህ ጥንታዊ ሰነዶች 
ያለመቀዳታቸውን እንዴት ማረጋገጥ 
ይቻላል? አንድ የመድሃኒት እውቀት በጋራ 
ተይዟል የሚባለው ምን ያህል አባላት 

ሲጋሩት ነው? በጋራ ባለቤትነት የተያዘ 
መሆኑንስ እንዴት ማረጋገጥ ይቻላል? 
የሚሉት ይገኙበታል።

ባህላዊ የሕክምና መድሃኒት በአሁኑ ወቅት 
አገልግሎት እየሰጠ በሚገኝበት ደረጃ ያለው 
ፈዋሽነትም ይሁን የአዘገጃጀት ጥራት ሙሉ 
በሙሉ አስተማማኝ ባለመሆኑ ባህላዊ 
መድሃኒቱ ባሉት ይዘቶች ላይ ተጨማሪ 
ምርምርና ጥናት ማድረጉ የመድሃኒቱን 
ኢኮኖሚያዊ  ፋይዳም ይሁን የፈዋሽነት 
አቅሙን ለማሳደግ ያስችላል።
 
ተጨማሪ ምርምርና ጥናት ለማድረግ 
የመጀመሪያው ሥራ የሚሆነው እውቀቱንና 
መረጃውን ይዘው የሚገኙትን ወገኖች ታሳቢ 
ያደረገ የባለቤትነትና የእውቀት ሽግግር 
ሥርዓት መዘርጋት ነው። በሌላ መልኩ 
የባሕላዊ ሕክምና እውቀትም ይሁን ሌሎች 
የማህበረሰቦች እውቀት ልማትና እሴት 
የማበልጸግ ሥራ በተግባር የሚጀመረው ጤናማ 
የመረጃ ፍሰት ሲረጋገጥና በእወቀቱ ዙሪያ 
የሚታየው የሚስጥራዊነት አሠራር ሲቀንስ 
ነው፡፡ ለዚህ ደግሞ  የአእምሯዊ  ንብረት 
ባለቤትነት ሥርዓቱ (መደበኛው የአእምሯዊ 
ንብረት መብት ማስጠበቂያዎች ወይም ሌሎች 
ራሳቸውን የቻሉ የጥበቃ ዘዴዎችና አሰራሮች 
ሊሆኑ ይችላሉ) ሊጫወት የሚችለው ሚና 
በቀላሉ ሊታይ አይገባም፡፡ 

ሌሎች የአእምሯዊ ንብረት ጉዳዮች

የአእምሮ ጠብታ

    2)ባሕላዊ ሕክምና  ስንል ምን    
ማለታችን ነው? 

የሀገራችን ባህላዊ ህክምና ሥርዓት እንደ 
ሕንዱ አዩርቬዳ፤ እንደ አረቦቹ ኡናኒ፤ እንደ  
ቻይና ባሕላዊ መድሃኒት ሁሉ ራሱን የቻለ 
የእውቀት ስርዓት ሆኖ እንደ ብሄራዊ እሴትና 
የኢኮኖሚ አቅም ሊቆጠር የሚገባው ሀብት 
ነው:: በእርግጥ በኢትዮጵያ ያለው ባሕላዊ 
ሕክምና አገልግሎት በጥልቀት ሲታይ ሀገሪቱ 
ከዓለም ተነጥላ ያልኖረች በመሆኑ በተለያየ 
ዘመን በተደረጉ የንግድ እንቅስቃሴዎችና 
የሕዝብ ለሕዝብ መስተጋብሮች የተነሣ 
የተለያዩ የባሕላዊ ሕክምና ባሕሎችና 
ልምዶች ይንጸባረቁበታል፡፡ 3

 የባህላዊ ሕክምና እውቀት አንዱ የማህበረሰብ 
እውቀት ዘርፍ ሲሆን የእውቀቱ ባለቤት 
የሆኑት ግለሰቦችና ማህበረሰቦች የሰውን 
ልጅ ጤንነትና ደህንነት ለመጠበቅ የሚረዱ 
እንዲሁም የሚያረቧቸውን እንስሳትና 
የሚያመርቷቸውን ሰብሎች ጤናማነት 
የሚጠብቁና ምርታማነታቸውን የሚያሻሽሉ 
ልዩ ልዩ ክህሎቶችንና አሰራሮችን አጠቃሎ 
የያዘ ሰፊ ሃብት ነው::

በሌላ መልኩ ባሕላዊ ሕክምና ሁሉን አቀፍ 
(Holistic) በመሆኑ በተለያዩ የውይይት 
አውዶችና በተለያዩ  ባለሙያዎች ዘንድ ወጥ 
ምስል ወይም መረዳት ከማይፈጠርባቸው 
በርካታ ጉዳዮች መካከል አንዱ ባሕላዊ 
ሕክምና ነው፡፡ በመሆኑም ባሕላዊ ሕክምናን 
እንደ ጤና አገልግሎት አሠጣጥ፤ እንደ 
ክህሎትና እውቀት፤ እንደ እጽዋት ጥበቃ 
ዘዴ፤ እንደ ባሕላዊ አኗኗር ወይም ማንነት 
መገለጫ መረዳት ይቻላል፡፡

 ለምሳሌ ያህል ባሕላዊ ሀኪሞች ያላቸውን 
እውቀት በአእምሯዊ ንብረትነት እንዴት 
ማስጠበቅ ይቻላል በሚል የውይይት መድረክ 
ላይ አንድ ባሕላዊ ሀኪም እጁን አውጥቶ  
“የመድሃኒት እጽዋት የምንተክልበት ቦታ 
ተቸገርን “ ብሎ ቅሬታ ቢያቀርብ ወይም 
ሌላው ሀኪም “የሙያ ፍቃድ ባለማግኘታችን 
አገልግሎት መሥጠት አልቻልንም “ ብሎ  
ቅሬታ ቢያቀርብ  በባሕላዊ ሀኪሞቹ የተነሱት 
ጉዳዮች ባሕላዊ ሕክምናን የሚመለከቱና 
ትኩረት የሚሹ  መሆናቸው ባይካድም 
የእውቀት ንብረትነት እንዴት ይጠበቃል  
በሚለው የውይይት መድረክ ላይ  መግባባት 
የሚፈጠርባቸውና ምላሽ የሚሰጥባቸው 
ጉዳዮች አይደሉም፡፡ 

   3./ር ፍቃዱ ፉላስ  (2002) የኢትዮጵያ ባሕላዊ መድሃኒት በሣይንሳዊ አቀራረብ፤ የመድሃኒት እጽዋት  ገጽ 31

የባሕላዊ ሕክምና ትርጓሜዎችን መለያየት 
ከሚያመጡት/ከሚያስከትሉት  በርካታ  
ምክንያቶች መካከል፡-

	 የመድሃኒቱ ግብዐቶች ወይም መገኛ 
ምንጮች (እጽዋት፤ የእንስሳት ተዋጽኦ፤ 
ማዕድናት ወይም ሌሎች ውህዶች)

	 መንፈሳዊ ሕክምናዎች ( ፀበል 
፤ጸሎት/ ዱዓ፤ ድግምት፤ክታብ ወዘተ)

	 የሕክምና እውቀቶችና ወይም 
ባለሙያዎች ( ወጌሻ፤የመድሃኒት ቅመማ፤ 
የመድሃኒት አወሳሰድ፤ የበሽታ ምልክቶች 
ወዘተ

	 እውቀቶቹ የተገኙበት አግባብ ( ቃለ 
መጠይቅ ፤  ጥንታዊ ሠነዶችን በማገላበጥ፤ 
በጥናትና ምርምር)  መጥቀስ ይቻላል፡፡

የአለም አቀፉ ጤና ድርጅት 4 የባሕላዊ 
ሕክምናን ምንነት ሲገልጽ ባሕላዊ ሕክምና 
ማለት ጤንነትን ለመጠበቅ፤ በሽታን 
ለመከላከልና ለማከም ጥቅም ላይ የሚውሉ 
የተቀመሙ መድሃኒቶችን፤ መንፈሳዊ 
ፈውሶችንና ሌሎች ዘዴዎችን  በሚመለከት 
የምንጠቀማቸውን እውቀቶችን፤ ክህሎቶችን፤ 
አሠራሮችንና እምነቶችን የሚይዝ የእውቀት 
ሥርዓት እንደሆነ ይገልጻል፡፡

ከዚሁ ጋር በተያያዘ በሀገራችን ባሕላዊ 
ሕክምና ዙሪያ በርካታ ምርምሮቹን ያደረጉት 
ዶ/ር ፍቃዱ ፉላስ የኢትዮጵያ ባሕላዊ 
መድሃኒት በሣይንሳዊ አቀራረብ 5 በሚል 
ባሳተሙት መጽሃፋቸው ላይ ባሕላዊ ሕክምናን 
በሚከተለው መንገድ ተርጉመውታል፡፡

“ ባሕላዊ ሕክምና ማለት ከማስተዋል፤ተመክሮ፤ 
ከትውልድ ወደ ትውልደ በቃል ወይም በጽሁፍ 
የሚተላለፍ የአካል የአእምሮና የማሕበራዊ 
ኑሮ መዛባትን ለመገንዘብ ለመከላከል ወይም 
ለማስወገድ የሚጠቅም የእውቀትና ተግባር 
ጥምር ወጤት ነው “

3) ባሕላዊ ሕክምና ከአእምሯዊ 
ንብረት ሥርዓቱ ጋር ያለው ግንኙነት 
ምን ይመስላል?

በግርድፉ ሲታይ የማሕበረሰቦች  እውቀት 
በተለያየ ጊዜና ቦታ እየተፈጠረና  እየዳበረ 
የመጣ እንዲሁም   በብዙ ትውልዶች 
መካከል  እየተላለፈ  የመጣ ድምር የመረጃና 
ክህሎት ቅንብር ሲሆን የሰው ልጆች የፈጠራ 
ሃሳቦችን አዋህዶ የያዘ በመሆኑ በራሱ 
እንደ አእምሯዊ ንብረት ሊቆጠር ይችላል፡
፡ ይህ አመለካከት ሠፊ ተቀባይነት እያገኘ 
በመምጣቱ የአለም አእምሯዊ ንብረት 
ድርጅት በሚያዘጋጃቸው መድረኮችና 
የሥልጠና መርሃ ግብሮች የማሕበረሰቦች  
እውቀት እንደ አንድ የአእምሯዊ ንብረት 
ጉዳይ እየተቆጠረ ይገኛል፡፡ 

በተለይ ባሕላዊ ሕክምና ከአእምሯዊ ንብረት 
ጋር ያለውን ግንኙነት ለመቃኘት ስንሞክር 
ከላይ የተገሉጹትን ልዩ ልዩ ትርጓሜዎችና 
የባሕላዊ ሕክምና ዘርፉን ጉዳዮች 
በጥልቀት በመመልክት የአእምሯዊ ንብረት 
መሰረታዊ እሳቤና የባሕላዊ ሕክምናው 
ዘርፍ  የሚገናኙበትን የጋራ ጉዳይ መለየት 
ይኖርብናል፡፡ ባሕላዊ ሕክምና ሠፊ ሃሳብ  
ሲሆን የመድሃኒት እጽዋት እንክብካቤ፤ 
የመድሃኒት አዘገጃጀት፤ የመድሃኒት 
አወሳሰድ ወዘተ. የመሳሰሉትን ተግባራዊ 
እንቅስቃሴዎችንና አገልግሎቶችን የያዘ 
ነው፡፡ በዋነኛነት ከአእምሯዊ ንብረት ጋር 
የሚገናኘው ግን እነዚህን ከላይ የተጠቀሱትን  
ተግባራዊ አገልግሎቶች ለመስጠት ባሕላዊ 
ሀኪሙ ጥቅም ላይ ባዋለው ረቂቅ እውቀትና 
ክህሎትን  በሚመለከት ይሆናል ማለት 
ነው፡፡ 

     4.WHO ፤ Traditional Medicine Strategy 2002-2005.Page- 115.
     5.Fikadu Fulas (2010) Scientific Approach to Ethiopian Traditional Medicine: Medicinal Plants Page 10.

ስለዚህ ዝርዝር ጉዳዮችንና የአእምሯዊ 
ንብረት ጥበቃ መስፈርቶችን ወደ ጎን ትተን 
ለባሕላዊ ሀኪሞች በመነሻ ደረጃም ቢሆን 
እንደ አእምሯዊ ንብረት ሊቆጠርላቸው 
ከሚችለው የባሕላዊ ሕክምና ተግባራት 
መካከል የሚከተሉትን በምሳሌነት መጥቀስ 
ይቻላል፡፡

     የትኛው እጽዋት ወይም የእንስሳት 
ተዋጽኦ ወይም ውሁድ የትኛውን ህመም 
ይፈውሳል ወይም ያስታግሳል የሚል 
እውቀት ወይም መረጃ ካለው

	 ለመድሃኒቱ ግብዓት የሚሆኑ 
ነገሮችን /እጽዋትን/ የማምረትና የመንከባከብ 
እውቀት ወይም መረጃ ካለው

	 ለተለያዩ ሕመሞች ፈውስ 
የሚያገለግሉ የመድሃኒት አዘገጃጀት ወይም 
ቅመማ እውቀት ወይም መረጃ ካለው

	 የመድሃኒቱ አወሳሰድ ወይም 
አጠቃቀምን የሚመለከት እውቀት ወይም 
መረጃ ካለው

በሌላ መልኩ እነዚህ ከላይ የተጠቀሱት 
እውቀቶችና መረጃዎች በራሳቸው 
የሚጠበቀውን መስፈርት አሟልተው እንደ 
አእምሯዊ ንብረት ባይጠበቁም ለሌላ ፈጠራ 
መነሻ ሆነው የሚያገለግሉበት አጋጣሚ 
ይኖራል፡፡ ስለዚህ ቀዳሚ መረጃውን የያዙት 
ግለሰቦችና  ቡድኖች መረጃውን መሠረት 
አድርገው ከሚፈጠሩ ሥራዎች ተጠቃሚ 
መሆን እንደሚገባቸው ይታመናል፡፡ በዚህ 
ዓይነት መስተጋበር የተሸሻለው ፈጠራ 
በአእምሯዊ ንብረትነት የመጠበቅ ሰፊ እድል 
ይኖረዋል፡፡

4)	 የአእምሯዊ ንብረት ጥበቃ 
ለባሕላዊ ሕክምና እውቀት ልማት 
ያለው ፋይዳ

በአብዛኛዎቹ የኢትዮጵያ ማህበረሰቦች 
አመለካከት መሠረት ባህላዊ የሕክምና 
እውቀትና ክህሎት ከፈጣሪ የሚሰጥ 
እንደሆነ ይታመናል። የዚህን እውቀት 
ፈዋሽነትና አዳኝነት ለመጠበቅም እውቀቱ 
የተገለጠለት ሰው (ባህላዊ ሐኪም) ጥንቃቄ 
ሊያደርግባቸውና ሊያሟላቸው የሚገባ 
መስፈርቶች አሉ ። ለምሳሌ ያህል እውቀቱን 
እንደማንኛውም ተራ እውቀት ቆጥሮ 
ለማይገባው ሰው መግለጽ እንደማይገባና 
እውቀቱን ሊወርስ ለሚገባው ሰው ብቻ 
(ብዙውን ጊዜ የመጀመሪያ ወንድ ልጅ) 
እውቀቱ የሚተላለፍበትን ሁኔታ ማመቻቸት 
እንዳለበት ያስቀምጣል። በተወሰኑ የሀገራችን 
አካባቢዎችም ከአባት ወደ ልጅ የሚደረገውን 
የእውቀት ሽግግር የሚያበስር ሥነ ሥርዓት/ 
ዝግጅት/ በማድረግ የእውቀቱ ባለቤትነት 
የሚሸጋገርበት ሁኔታ ይታያል።6

የሀገራችንን ትክክለኛ ባሕላዊ የሕክምና 
እውቀት፣  ይዘት እና የመድሃኒቱን ባለቤትነት 
አወቃቀር በሚመለከት በተለያዩ የሀገሪቱ 
ክፍሎች የተካሄዱ የዳሰሳ ጥናቶች ቢኖሩም 
ድምዳሜ ላይ ለመድረስና ውሳኔ ለመስጠት 
የሚያስችል ጥልቅ ጥናት አልተካሄደም። 
በዳሰሳ መልክ ከተካሄዱት ጥናቶች መካከል 
የመድሃኒት እጽዋት ዘለቄታዊ አጠቃቀም 
ፕሮጀክት አካል የነበረውና በባሌና አዲስ አበባ 
በሚገኙ ባሕላዊ ሀኪሞች ላይ የተካሄደው 
ጥናት በግንባር ቀደምትነት የሚጠቀስ ነው። 
በዚሁ የዳሰሳ ጥናት እንደተመለከተው 
በጥናቱ ውስጥ ከተካተቱት ባህላዊ ሀኪሞች 
75%ቱ የህክምና እውቀታቸውን የራሳቸው 
የግል ንብረት አድርገው ይቆጥራሉ፡፡7
 

 ስለዚህ እውቀቱ የራሴ ነው ብሎ ለሚያምን 
ባሕላዊ ሀኪም ያለውን መረጃ በግል አእምሯዊ 
ንብረትነት እንዲያስመዘግብ መጋበዝና 
መሠረታዊ መስፈርቱን የሚያሟላ ከሆነ 
የሦስተኛ ወገኖችን ጥቅም የማይጎዳበትን 
ሁኔታ ማመቻቸት ይቻላል፡፡ 

ባህላዊ የህክምና ዘርፍ በተለይ በኢትዮዽያ 
የሚታወቅበት አንዱና ዋነኛው ባህሪ 
በባሕላዊ ሐኪሞቹ ዘንድ የሚስተዋለው 
ሚስጥራዊነትና ድብቅነት ነው:: ይህ 
የድብቅነትና ሚስጥራዊነት ባህሪው 
በከፊልም ቢሆን የሚመነጨው ደግሞ 
እውቀቱን ላመነጨው ወይም ጠብቆ ላቆየው 
ግለሰብም ይሁን ቡድን ሕጋዊ የባለቤትነት 
መብት የሚያገኝበትና እውቀቱን ከዘረፋ 
የሚከላከልበት  አሰራር ባለመዘርጋቱ ነው። 

በዚህም የተነሣ በአንድ መልኩ እውቀቱን 
የያዙት ባለሙያዎች ሕይወታቸው ሲያልፍ 
እውቀቱ  እየጠፋ ሲሆን በሌላ መልኩ ደግሞ 
የባሕላዊ ሕክምና ዘርፉን በጋራ ምርምርና 
ጥናት ማበልጸግና አገልግሎቱን ማሻሻል 
አልተቻለም፡፡ በመሆኑም የአእምሯዊ 
ንብረት አሠራር ቢለመድና በስፋት ጥቅም 
ላይ ቢውል እውቀቱን ከዘረፋ ለመከላከልና 
ወደ ሦስተኛ ወገኖች በአግባቡ ለማስተላለፍ 
እንዲሁም ሙያንና ሃብትን አቀናጅቶ ዘርፉን 
ለማልማት ከፍተኛ ፋይዳ ይኖረዋል፡፡ 

 የባሕላዊ ሕክምና ዘርፉ ላይ መሠረታዊ 
ለውጥ ለማምጣት በሚመለከታው ባለድርሻ 
አካላት መከናወን የሚገባቸው በርካታ 
ቁልፍ ተግባራት ቢኖሩም ከአእምሯዊ 
ንብረት አንጻር የሚከተሉትን ቁልፍ ጉዳዮች 
ማከናወን ይገባል፡፡

    6.JHD publication PP. 128/2006. Ethiopian Journal of Health Development.
    7.Study Paper on Outcome of the Survey of Traditional Medicinal Practitioners in Addis Ababa and Bale pp.14

1.	 በባሕላዊ ሀኪሞችና በምርምር ተቋማት መካከል የተለያዩ ሞዴል የእውቀት ሽግግር 
አማራጮችን በመዘርጋትና በመጠቀም የመረጃ ፍሰቱን ማመቻቸት፡ 

2.	 በሥራ ላይ የሚገኙትን መደበኛ የአእምሯዊ ንብረት ሕጎችና አሠራሮች      (ለምሳሌ 
አነስተኛ ፈጠራ ሰርተፊኬት፤ የወል ንግድ ምልክት እና ሌሎችም) ያላቸውን እድሎች 
በሚገባ ተረድቶ ጥቅም ላይ ማዋልና ያንን ተከትሎ በሚፈጠረው የገበያ ተወዳዳሪነትና 
በሚፈጠረው ካፒታል መብቶችን ለማስፋት በሚያስችል አግባብ ሌሎች የአእምሯዊ ንብረት 
ማግኛ ዘዴዎችን ማስመዝገብ

3.	 ሀገር በቀል እውቀቶችንና ተያያዥ ሃብቶችን  እንደ አእምሯዊ ንብረት ሊያስጠብቁ 
የሚችሉ ተስማሚ የሕግ ማዕቀፎች ተዘጋጅተው በሥራ ላይ እንዲውሉ ማድረግ

